
Чабыс кӱн хараа, 

Тубаннапча 

Арығ-чазылар. 

 

Кӧглебе, кӱскӱ, 

Мӧңiс кӧглернi, 

Чуртаста олох 

Син осхас кӱскӱ. 

Кӧрчебiс пiс истии чох 

Чут кӱннернi, 

Чолыбысха 

Тӱскен ӱлӱстi. 

 

Кӧглебе, кӧглебе 

Мӧңiс кӧглернi, 

Чӱреем тох 

Мӧңiс, хомзынысха. 

Хайдағ даа полза, 

Син сыйлаан кӧглернi 

Кӧглепчем хара 

Пастығ чоныма. 

 

* * * 

Пiснең анымҷохтазып, 

Кӧглiг чайғы парча. 

Пладын пылаңнадып, 

Хазың ағаа хол саапча. 

 

Кӱмӱс чiли, иртенгi 

Арчы пызыңнапча. 

Кӧрчем, хайди хазыңның 

Харахтары суғланча. 

Иргi садта 

Кӧрчем, кӱскӱ тигiр кӧзенекке 

Пулут кӧзеңелер тартылча. 

Иргi садтың хоостары чӱрекке 

Пазох мӧңiссiрес ағылча. 

 

Ӱс парған садта чахайахтар, 

Хуруғ пӱрлер чилге абыдылча. 

Хада чӧрген абахай хыстар 

Пӱӱн хара пазыма сағынылча. 

 

Ирткендегi чiли чӧрчем пазох 

Иргi кӱскӱ садта чалғызан. 

Чиит кӱннернi тiргiсчем хатабох, 

Мында хысха чахайах сыйлаам. 

 

Хыри-пазы чох пiлдiрген хыныс 

Чахайах чiли сарғал парған. 

Азыр чолзар апарған чолыбыс 

Чӱреемде, палығ полып, халған. 

 

Иргi садтың хоостары чӱрекке 

Пазох мӧңiссiрес ағылча. 

Кӧрчем, хайди тигiр кӧзенекке 

Пулут кӧзеңелер тартылча. 

Парыбызарбын ағынға 

Кӧглiг сууласхан 

Арығларым тымылды. 

Пазох кӧңнiме чарых 

Мӧңiс тартылды. 

Кӱн пулут-кӧзеңе 

Кистiнзер чазынча. 

Чалахай, чылығ 

Сустарына харанча. 

 

Тағда харға, хаахтап, 

Харны хығырча. 

Уйғаа пастырчатхан 

Ағастарны чочытча. 

Паза истiлбинче 

Ағын хустар ӱнi. 

Тоозыл парды чайғы 

Кӱннер ӱлӱкӱнi. 

 

Ээн тура осхас 

Арығларны харапчам. 

Кӧгҷi аалҷыларым 

Наныбысты – хомзынчам. 

Арса, мин дее пастырбин 

Пастағы харға, 

Парыбызарбын хустарнаң 

Хада ағынға. 

М. Р. Баиновха 

Ам даа, Баин, сӧлеен сӧстерiң 

Чӱреемде минiң чуртапча. 

Кӱннiң сузы осхас кӧглерiң 

Амғы хакасты чылытча. 

 

Кӧглеен кӧглер – сад ағастарың, 

Ӧңненiп, пай ӱртӱн пирче. 

Амды за адың, сағыстарың 

Илбек тасхылнаң тиңнелче. 

 

Мин дее удаа, ағасты кӧрiп, 

Тадии чахсы ас амзапчам. 

Ӧскен ағас аймаан кӧр чӧрiп, 

Хайхастығ садха морсынчам. 

 

Ам даа ағар чыллар суғ чiли, 

Пiлчем, пай садың ӱребес. 

Кӧглеен кӧглернiң порчо сiлии, 

Хакас парда, сарғал парбас. 

 

Баин, сағаа чоохтим, чазырбин, 

Мин дее кӧг садын ӧскiрчем. 

Хыртыс, iстi чохха тың хайбин, 

Кӧгҷi хуснаң мин кӧглечем. 



105  

* * * 

Хайда, Баин, ханаттығ адың? 

Пу ээн сӧллерҷе чортырим. 

Хайда кӱр халыхтығ тораадың? 

Мин наа кӧглерге сал кӧрим. 

 

Аллығ iстi чiли Чайаанның 

Хан тигiр паары чарызын. 

Хыныс кӧйче кӱн чахайаанаң – 

Мағаа ырысты сыйлазын. 

 

Ханаттығ адым табаннары 

Хыро чолда чалтыразын. 

Харлығ пораанда сарыннарым 

Пӱӱн ӧӧрем чанын чылытсын. 

 

Пыром таста, Баин, хараамда 

Ирке ипчi. Хайди полим? 

Хакас чӱреем пазох хайнаанда, 

Кӧглерге салып, читiрим. 



106  

* * * 

Ӧкер ипчi, син тоғазыға 

Пазох килбин салҷаң полба. 

Хыролығ соох ос хомзынысха 

Пастырып, тарығып чӧрбе. 

 

Чуртазыңа мин кiрiспинчем, 

Ағаа пiр дее кӧңнiм чатпас. 

Кiзiлер соона тӱс чӧрбинчем, 

Анзы, пiлчем, чахсаа нимес. 

 

Кемнiң-де чолын тулғабинчам, 

Ползын на азых чолыңар. 

Киреем толбаанға ылғабинчам, 

Ах сағыс полза – нанҷылар. 

 

Тiлим кӧглерiмнiң хоостарын 

Абахай чарых омаңда, 

Кӧйген сiлiг харахтарыңның 

Мағаа сыйлаан кӧрiзiңде. 

 

«Синде поэзия кӧйбинче», – 

Сӧлеен нанҷым пiрсi кӱнде. 

Чӱреем ирееге дее ӧлбинче, 

Пу чирде кӧӧленiс парда. 

* * * 

Хысхы тубан турған хараада 

Тӱн тооза даа харах чаппаам. 

Тол парған кӧӧленiс айаамда 

Сағаа, аарлиим, мин хайраллаам. 

 

Чӱреемде паарсас, сағыстарым 

Синзер, хус полып, учуххан. 

Хысхы ай, чарып сустарынаң, 

Сағаа ла тӧӧй кӧрiн турған. 

 

Пазох ирееленем, илим ам, 

Арса, хуҷааңда чазырхим? 

Кӧглернiң кӧӧлбегiн кӧглим ам, 

Сағаа мин ӧрiнiс сыйлим. 

 

Полза, аарлиим, таста пыромны, 

Амзадах кӧӧленiс тамҷиин. 

Кӧрзең син сазымның хырозын, 

Тикке чайбаам сӧстер сiлиин… 

 

Хысхы тубан турған хараада, 

Тӱн тооза даа харах чаппаам. 

Тол парған кӧӧленiс айаамда 

Сағаа, аарлиим, мин хайраллаам. 

Хаҷан исчем… 

Хаҷан исчем хайҷы хайлаанын, 

Парчан ит-ханым тынанча. 

Исчем кӧгҷi хустар сарнаанын, 

Ах чаным, ӧӧрлеп, учухча. 

 

Хаҷан исчем хайҷы хайлаанын, 

Кӧгмен* тағлары алнымда. 

Кӧрчем парған чыллар пораанын, 

Иренек алып хадағда. 

 

Хаҷан исчем хайҷы хайлаанын, 

Ким суғ салғаанаң ойнапча. 

Кӧрчем, ӧкер ах чахайаанаң 

Аллығ кӧк чазы чазанча. 

 

Кӧрчем, исчем хайҷы хайлаанын, 

Тӱн тайға, суулап, ӱндесче. 

Iди чалғыс Тенгри чайаанның 

Пiстi алғааны истiлче. 
 

 

 

 

 

 

 

 
 

 

 

 

 

 

 

* К ӧ г м е н т а ғ л а р ы – Сойан тағлары. 

Иртче-парча чылларым 

Иртче-парча минiң чылларым, 

Хыронаң пазымны сырлап. 

Хакас чӱреемнiң сарыннары 

Халзын тӧлге, ырыс алғап. 

 

Кӧргем чуртас чобалыстарын, 

Мағаа ла ӱӱлдiре полҷаң. 

Iди ол мӧңiс сағыстарым 

Тӧреен кӧглерге сиип парҷаң. 

 

Иртенгi чарых кӱн сустарын 

Чуртас олох ла ағылған. 

Чалахай, паарсах абахайларым 

Мағаа тайах, чӧлег полған. 

 

Чабал иткенге тарынминчам, 

Ол даа иреенi пiлбезiн. 

Полған нимее ам хомзынминчам, 

Кiзi кiзее аң полбазын. 

 

Удаа кӧрчем ам чылтыстарзар, 

Хыро чолға ӧкерсiнiп. 

Тӱсте чӧрчем тӱннiг тустарзар, 

Аннаң сӱрчелер, ирте тiп… 



 

Таңма 

Чӧрчем чирнi типсеп, 

Пiрееде чоо изеп. 

Чирге пасха нимес 

Кемнiң азаа теңмес. 

 

Чазағ ба, чалаң ма – 

Чирде халзын таңма. 

Ӧрiнiске, хомзынысха 

Халзын килер тусха. 
 

 

 

 

 

 



 

 

 

 

 

Тахпахтар 

Пастағы сарын 

Чӱгӱрiк адым алтанып, 

Чолҷа пазох пастырчам. 

Чӱреем кӧглерiн салып, 

Чалахайларға сыйлапчам. 

Чортыстығ адым алтанып, 

Чазы-чалбахха сыхчам. 

Кӧңнiм хылларын хағып, 

Кӧптер иссiн тiп сарнапчам. 

 

* * * 

Атты изерлеп пiлбеске, 

Адам ӱгретпеен ме? 

«Айан-тидiр» кӧглебеске, 

Ах чайаан пирбеен ме? 

Атты кӧлiп пiлбеске, 

Аал чирде ӧспеем ме? 

Тахпахтар кӧглебеске 

Тӧӧде тӧрiбеем ме? 

* * * 

Арығдағы чахайахтар 

Арығ iстiн кеен чазапча. 

Ах чахайах осхас хыстар 

Ала хараамны ойнатча. 

Чазыдағы чахайахтар 

Часхы чир ӱстӱн чазапча. 

Чахайах осхас чиит хыстар 

Чӱреемнi ам даа хайнатча. 

 

* * * 

Ай алтындағы чылтызах 

Алтыннаң пӱткен осхас. 

Алнымда турған хызыҷах 

Ах хазыңас ла осхас. 

Кӱн алтындағы чылтызах 

Кӱмӱстең пӱткен осхас. 

Кӧрiске иптiг хызыҷах 

Кӧк хазыңас ла осхас. 

 

* * * 

Ах тасхыллар хаҷан даа 

Ағарып турча нимес пе? 

Ағалар чирi хаҷан даа 

Артых, аарлығ нимес пе? 

Кӧк тасхыллар хаҷан даа 

Кӧгерiп турча нимес пе? 

Iҷелер чирi хаҷан даа 

Иптiг, сiлiг нимес пе? 

* * * 

Кӧк чазаа толдыра 

Кӱн чахайаа ӧсчетсiн. 

Кӧк тураа толдыра 

Кӱлӱктер ойназын. 

Ах чазаа толдыра 

Ах чахайах ӧсчетсiн. 

Ах тураа толдыра 

Абахайлар ойназын. 

 

* * * 

Ах парыбысхан суға 

Ачырғанма син хаҷан даа. 

Учуғыбысхан тусха 

Учурап полбас хаҷан даа. 

Ин парыбысхан суға 

Илебе паза хаҷан даа. 

Табырах ойлаан тусха 

Тоғас полбассың хаҷан даа. 

Iкiнҷi сарын 

Ах чазызар сығарда, 

Адымны изерлеп алчам. 

Ай осхастарға ырлирда, 

Аймах сағынып алчам. 

Кӧк чазызар сығарда, 

Кӱлӱк адым кӧлiп алчам. 

Кӱн осхастарға сарнирда, 

Кӧбӧк сағынып алчам. 

 

* * * 

Сарғал парған чахайахты 

Суғлаза даа, ӧңненмес. 

Сарғал парған хынысты 

Сағын таа чӧрзең, айланмас. 

Хуруп парған чахайахты 

Хайраллаза даа, ӧспес. 

Хайраллап полбаан хынысты 

Хығырзаң даа, айланмас. 

 

* * * 

Алтын чiрчедегi азымны 

Адам чирi ӱчӱн iзiбiзим. 

Арығ сағыстығ кӧглерiмнi 

Абахай чоныма кӧглебiзим. 

Кӱмӱс чiрчедегi азымны 

Ине чирi ӱчӱн iзiбiзим. 

Чӱреем пирген тахпахтарны 

Чалахай чоныма ырлабызим. 

* * * 

Ах тасхылдаң тӱскен суғлар, 

Ағбанға хозылып, ахсыннар. 

Ағалар чирiнде оол-хыстар 

Артых, пай чуртас салзыннар. 

Кӧк тасхылдаң аххан суғлар, 

Кимге хозылып, чайылзыннар. 

Инелер чирiнде оол-хыстар 

Иптiг хоных чазазыннар. 

 

* * * 

Арға чон хызын алып, 

Ай алтында хонарда, 

Арға чонны хығырып, 

Артых тойым салылбаан. 

Ил чон хызын ал салып, 

Кӱн алтында хонарда, 

Кӧп чонны хығырып, 

Кӧглiг тойым салылбаан. 

 

* * * 

Ала хараамны чарытчаң 

Ай чарығы турча нооза. 

Ах чахайах чiли ӧскiрҷең 

Абахай хызым пар нооза. 

Кӧрген хараамны чылытчаң 

Кӱн хараа ойнапча нооза. 

Кӱн чахайаан чiли ӧскiрҷең 

Кiчiг хызыҷаам пар нооза. 

* * * 

Кӧлек чiли кӧрiнiп, 

Кӧӧ чох, сӧрӧн чӧрчетсем, 

Кӱстiг кӱн сузы чiли, 

Кӧӧленгенiм чылытча. 

Ӧкiс кiзi ле чiли 

Ӧстеп, илеп чӧрчетсем, 

Ӧӧркi чарых кӱн чiли, 

Ӧӧрем минi часхарча. 

 

* * * 

Ах тигiрнiң чылтызы 

Айдаң чарых нимес, кӧрзе дее. 

Хакас чонымның омазы 

Хомай, кинек нимес пiр дее. 

Кӧк тигiрнiң чылтызы 

Кӱннең чарых нимес, кӧрзе дее. 

Тадар чонымның омазы 

Кинек, соғын нимес пiр дее. 

 

* * * 

Артыхтаң артых ат тӧрiзе, 

Алтан чӧрер ирӧк полғай. 

Хыстаң артых хыс тӧрiзе, 

Хынып апарар ирӧк полғай. 

Кӱстiгдең кӱстiг ат тӧрiзе, 

Кӧлiп чӧрер ирӧк полғай. 

Сiлiгдең сiлiг хыс тӧрiзе, 

Сӧлеп алар ирӧк полғай. 

* * * 

Ағарып сыххан кӱн-чахсы 

Ах Таға кiрiбӧк парар. 

Алында полған ир-чахсы 

Алтонға чидiбӧк парар. 

Кӧгерiп сыххан кӱн-чахсы 

Кӧк Таға чидiбӧк парар. 

Кӱстiг полған ир-чахсы 

Читонға чидiбӧк парар. 

 

* * * 

Алтын пырғыны мин тартсам, 

Азыр-азыр мӱӱстiг сыын килгей. 

Ах чаҷында сарнап салзам, 

Алныма сығар хыс табылғай. 

Кӱмӱс пырғыны мин тартсам, 

Кӱстiг кӱлбӱс сыын минзер килгей. 

Хара пастарға кӧглеп пирзем, 

Хости кӧглир ир табылғай. 

 

* * * 

Пазытха сығарбаан адымны 

Пазытха мин пӱӱн сығардым. 

Паспаан пу кiчiг кӧглерiмнi 

Пас саларға пӱӱн чараттым. 

Чорыхха сығарбаан адымны, 

Чолға сығарып, чортырдым. 

Чӱректе чӧрген кӧглерiмнi, 

Чӱрексiнiп, сағаа читiрдiм. 

Ӱзiнҷі сарын 

Кӧк чазының аймах одын 

Кӧп маллар, чӧрiп, оттазын. 

Кӧксiмнiң чарых кӧглерiн 

Кӧптер, сизiнiп, тыңназын. 

Ах чазының аймах одын 

Аал малы, чӧрiп, оттазын. 

Ахсымнаң сыххан кӧглернi 

Аймахтар истiп халзын. 

 

* * * 

Ойымда тӱскен сiлiг хустар 

Ойым ас парыбыстылар. 

Ойнап хада чӧрген хыстар 

Отыс час алтабыстылар. 

Хырда полған сiлiг хустар 

Хыра азыра учуғыбыстылар. 

Хада чӧрген абахайлар 

Хырыхха чол азыбыстылар. 

 

* * * 

Чазыдағы чапчаң чилнi, 

Чалаң даа сӱрiп, читпеспiн. 

Чӱгӱрiк ат осхас кӱннi, 

Чӱген суғып, тут полбаспын. 

Арығдағы хазыр чилнi, 

Аттығ даа сӱрiп, читпеспiн. 

Азыр ханаттығ чылларны, 

Арғамҷылап, тут полбаспын. 

* * * 

Изерлеп мӱнмеен чиит атты 

Истiг чорыхтығ полар тееннер. 

Иргiдегi полған ӱлгӱнi 

Игiр-пӱгiр тiп сӧклееннер. 

Алтанып мӱнмеен чиит атты 

Артых халыхтығ полар тееннер. 

Алызығлар соондағы чуртасты 

Артых полар тiп сӧлееннер. 

 

* * * 

Пуртах оттар, пуртах оттар 

Пуғдайға харығ полғаннар. 

Пӱӱнгi пайлар, пӱӱнгi пайлар – 

Пастых ла полған табаннар. 

Артых оттар, артых оттар 

Асха харығ полғаннар. 

Ойда одырча, ойда чатча 

Оғыр, чой, кӧйтiк табаннар. 

 

* * * 

Iҷемнiң сӧзiн испеске, 

Iҷем ас-тамаан чiбеем ме? 

Тӧреен тiлiм пiлбеске, 

Тӧӧ iстiнде тӧрiбеем ме? 

Абамның чооғын испеске, 

Абам холында ӧспеем ме? 

Хакас тiлiн пiлбеске, 

Хакас оолғы нимеспiн ме? 

* * * 

Тӧӧ тайғаның хара суғлары, 

Тӧӧ суға чидiп, хозылзыннар. 

Тӧреен чирiмнiң оол-хыстары 

Таңда даа ырыстығ ползыннар. 

Ах тасхылның хара суғлары, 

Ағбанға чидiп, хозылзыннар. 

Абахай чирiмнiң оол-хыстары 

Аар тусты тобырып алзыннар. 

 

* * * 

Ах чарыхтың алтында 

Алтын тӱстер тӱзелзiн. 

Ах кибiс чирiм хойнында 

Артых чуртас чазалзын. 

Кӱн чарыхтың алтында 

Кӱмӱс тӱстер тӱзелзiн. 

Кӧк кибiс чирiм хойнында 

Кӧглiг пай хоных ползын. 

Тӧртінҷі сарын 

Адымны изерлеп алып, 

Арығзар мин парчам. 

Ах чаҷынах столда салып, 

Ат ручкамны чортырчам. 

Чӱгӱрiк ат кӧлiп алып, 

Чолға пазох мин сыхчам. 

Кӧңнiм хылларын хағып, 

Кӧглiг тахпах сарнапчам. 

 

* * * 

Алтанып мӱнген адым 

Аймах чирлерге апарзын. 

Ах сағыстығ ырларым 

Ағын хус чiли учухсын. 

Кӧлiп алған ой адым 

Кӧлербин, сӱрнӱкпин чӧрзiн. 

Кӧксiмнең учуххан сарын 

Кӱлiнiс, паарсас кӧрзiн. 

 

* * * 

Хазыңның сарығ пӱрлерi 

Халбах харлар чiли учухча. 

Халғанҷы хустар ӱннерi 

Хатабох чӱреемнi ачытча. 

Кирi хазыңның пӱрлерi 

Кӧл ӱстӱнде кибiс чiли чатча. 

Кӱскӱнiң мӧңiс кӧглерi 

Кӧңнiмнi пазох пузухтырча. 

* * * 

Толғалып аххан чарых суғлар 

Таңахтар кизер пол парды. 

Саблығ хайҷы-тахпахчылар 

Сын хамнар чiли чiт парды. 

Чарға толдыра аххан суғлар 

Чазағлар кизер пол парды. 

Чайаачы чiтiг сағыстығлар 

Чонымда нӧӧс халбады. 

 

* * * 

Атығып аххан Тӧӧ суғда 

Алында аймах палых ойнаан. 

Алтын-кӱмӱстiг чон анда 

Амыр-хазых чуртап ырлаан. 

Илiг-алтон маллығ пайлар 

Истiг Тӧӧ iстiнде чуртаан. 

Индiрiп олраны пiрсiнде, 

Ис-пай кӧрбеебiс – ай-пораан. 

 

* * * 

Хырда ӧскен тыт ағас, 

Хулас полбин, турчатсын. 

Саай, хызылыстығ чуртас 

Саарыс, ыырлас чох ползын. 

Ойымдағы тыт ағас, 

Одың полбин, ӧсчетсiн. 

Оой нимес пӱӱнгi чуртас, 

Оодылбин, чаа ла чох ползын. 

* * * 

Ағбан суғны, хахласпин, 

Алтон аймах хус ӧӧрi iссiн. 

Абам чирiнде, сарыспин, 

Аймах тiллiг чон чуртазын. 

Чалбах чазыда, тудыспин, 

Читон ат ӧӧрi оттазын. 

Iҷем чирiнде, хабыспин, 

Читон аймах чон чуртазын. 

Пизінҷі сарын 

Кӧлiп алған тораадым 

Кiзiдең алған ат нимес. 

Кӧксiмнең сыххан сарын 

Кiзiдең искен кӧг нимес. 

Алтан салған тораадым 

Алымға алған ат нимес. 

Чӱреемнең сыххан сарын 

Чонда искен кӧг нимес. 

 

* * * 

Хатығ чирҷе чортарға 

Хатығ туйғахтығ ат чахсы. 

Халыхнаң чоохтазарға 

Хыйға сағыс пары чахсы. 

Чазы чирлерҷе чӱгӱртерге 

Чортыстығ ат чахсы. 

Чахсыларнаң кӧглезерге 

Чалахай чӱрек чахсы. 

 

* * * 

Часхы килiп, хатабох 

Чир-чайаан хубулча. 

Чуртас, чазылбин, пазох, 

Чазаң ат чiли, парча. 

Ағын хустар хатабох, 

Айлан килiп, сарнасча. 

Ағырығ чуртас пазох, 

Ат чiли сӱрнӱгiп, парча. 

* * * 

Арығда ӧскен ах хазың 

Ала хараамны тартыпча. 

Абахай омалығ хыстар 

Арығ чӱреемнi чылытча. 

Кӧл хазындағы ах хазың 

Кӱрең хараамны тартыпча. 

Чалахай омалығ хыстар 

Чӱреемде хыныс тамысча. 

 

* * * 

Хостап кӧлген аттар 

Хости ойлас турзыннар. 

Хынызып, чиит оол-хыстар 

Хазых чуртазыннар. 

Кӧл салған хости аттар 

Кӱстiг, ниик ойлассыннар. 

Кӧӧленiзiп, оол-хыстар 

Кӧглiг, пай чуртазыннар. 

 

* * * 

Аймах чирлерде чӧрiп, 

Ағбаннаң артых суғ iспеем. 

Аймахтар чирiн кӧрiп, 

Адам чирiн мин артых теем. 

Ил чирлерiнде кӧп чӧрiп, 

Им-том суғлар мин iспеем. 

Илбек чон чирiн кӧрiп, 

Iҷем чирi истiг – кӧглеем. 

* * * 

Ап-айас хараада, хынғаным, 

Ай чарығы полбас па. 

Хынызып чуртаза, хонғаным, 

Хынығ чуртас полбас па. 

Ап-айас кӱнде, хынғаным, 

Кӱн сузы ӧтiг салбас па. 

Кӧӧленiзiп чуртаза, хонғаным, 

Кӧглiг чуртас полбас па. 

 

* * * 

Чортыр чӧрҷең адым чоғыл, 

Чазағ мин пастыр чӧрчем. 

Часхарҷаң кiзi чоғыл, 

Чобағларны чалғыс кӧрчем. 

Алтан чӧрҷең адым чоғыл, 

Азахтарыма iзенчем. 

Хабасчаң арғыс чоғыл, 

Холларыма ла iзенчем. 

 

* * * 

Часхы хус чiли сарназам, 

Чон-чахсы тыңнап халғай. 

Чаҷында пас салзам, 

Чонда сарыным даа халғай. 

Ағын хус чiли сарназам, 

Аймахтар истiп халғай. 

Ах чаҷында пас салзам, 

Адым даа илде халғай. 

Алтынҷы сарын 

Чазыда ӧскен чахайахтар 

Чалахай чирiмнiң сiлии. 

Чӱреемнең сыххан тахпахтар 

Чахайахтар осхас полар ни? 

Арығда ӧскен чахайахтар – 

Абахай чирiмнiң сiлии. 

Арығ чӱреемнiң сарыннары 

Ах чахайах осхас полар ни? 

 

* * * 

Кӧк тигiрдегi кӱннiң сузы 

Кӧп чир ӱстӱн чылытча. 

Кӧгҷi кiзiнiң хыйға сӧзi 

Кӧп кiзi чӱреен часхарча. 

Тӱнде ойлаан айның хараағы 

Алғым чир ӱстӱн чарытча. 

Айдас кӧгҷiнiң кӧг-тахпағы 

Аймах чон кӧңнiн часхарча. 

 

* * * 

Ах чазаа сыхса, ах порам, 

Астап таа турза, чортырар. 

Аарлазып, ынағ чуртаза, 

Аар даа полза, ниик полар. 

Кӧк чазаа сыхса, кӧк порам, 

Сухсап таа турза, чӱгӱрер. 

Сарыс чох, чӧптiг чуртаза, 

Сидiк тее полза, нииктелер. 



129  

* * * 

Часхыда ӧскен чахайахтар 

Чалбах чир ӱстӱн чазидыр. 

Чалахай чӱректiг арғыстар 

Чонда аарласта поладыр. 

Кӧлбейе ӧскен аймах оттар 

Кӧп чирнiң ӱстӱн чабадыр. 

Кӱлӱк, ах сағыстығ айдастар 

Кӧп чон аарлазы поладыр. 

 

* * * 

Толғай, толғай чол чатса, 

Толғайын кӧре, ат чортсын. 

Толказы чох пастых полза, 

Тузы читсе, чон кӧрзiн. 

Игiр, игiр чол чатса, 

Игiрiн кӧре, ат чортсын. 

Изi чох пастых полза, 

Ипти ӱзӱрiп, ил пӧксiн. 

 

* * * 

Ах тасхыллар ӱстӱнде 

Хар чатпаан чир чоғыл. 

Ах чарыхтың алтында 

Артыхтары чох чон чоғыл. 

Кӧк тасхыллар ӱстӱнде 

Кӧртiк салбаан чир чоғыл. 

Кӧк чарыхтың кӧксiнде 

Кӱлӱктерi чох чон чоғыл. 



 

* * * 

Чазы чирлерде от ӧс турза, 

Чахсы поладыр кӧрерге. 

Чой, iстi чохтар чох полза, 

Чахсы поладыр тоғынарға. 

Хыраларда ас ӧс турза, 

Харах истенедiр кӧрерге. 

Хырыс-табыс, хоптар чох полза, 

Хынығ поладыр iстенерге. 

 

* * * 

Адам чирi – илбек чирiм – 

Алҷас турзын пӱӱн, таңда даа. 

Аарлығ минiң тадарларым 

Амыр чуртазын хаҷан даа. 

Инем чирi – аллығ чирiм – 

Изелбин турзын хаҷан даа. 

Иптiг, сiлiг хакастарым 

Ис-пайлығ ползын хаҷан даа. 
 

 

 

 



 

 

 

 

 

Сонеттер 



132  

 

 

 

 

* * * 

Мин, сағаа тоғасханҷа, чуртабаам, 

Чуртазымда полған ай-пораан. 

Толдыра ай чiли чарыпчазың, 

Астыхчатсам, чолым чарытчазың. 

 

Мин, сағаа тоғасханҷа, чуртабаам, 

Чуртазымнаң олаңай ла ойнаам. 

Чӱреемнi кӱн чiли чылытчазың, 

Айас, часхы кӱннер ағылчазың. 

 

Мин, сағаа тоғасханҷа, чуртабаам, 

Хыныс, ырыстың тадиин оңнабаам. 

Iкi чахайаабыс ибде ӧсче, 

Сағаа, мағаа олар тӧӧй кӧрiнче. 

 

Мин, сағаа тоғасханҷа, чуртабаам, 

Эк, ноға сала ирте тоғаспаам. 

* * * 

Ипчi ортын часта улам абахай, 

Пiлчем, мин сӧстернең удаа ойнаам. 

Хазың, чахайах, кӱмӱс кӱн, алтын ай – 

Мағаа син не полчазың тiп сарнаам. 

 

Чалахай, порчо сӧстернең кӱннiң дее 

Синi чаҷында хоостаам – хынысха. 

Кӧрчем, пiссер килген алтын кӱскӱ дее, 

Пӱӱн кӧгенеең чiли, килiсче сағаа. 

 

Кӧңнiмде хара пулуттар полза даа, 

Синi кiрлiг сӧстерге путхабаам. 

Чӱреемде мӧңiстер аалҷы полча удаа, 

Хыныснаң имнеп, ундудылча чобаам. 

 

Ипчi ортын часта улам абахай – 

Хазың, чахайах, кӱмӱс кӱн, алтын ай. 

* * * 

Пазох наа кӧгенектiг ағастарнаң 

Хараамны ӧрiндiрче часхы тус. 

Пазох, айлан килiп, аалҷы кӧӧк хус 

Пiске изен читiрче тахпахтарнаң. 

 

Че нимедеңер сарнапча ол iди? 

Ол ла мӧңiс сарыннар чыл сай даа. 

Чӱреенде тоозылбас кӱскӱ ноға? 

Кӧксiн чылытпинча часхы кӱн чылии. 

 

Арса, кӧглер килiспеен хыныстаңар, 

Ырыстығ уйа-чурт сайал парып, 

Пӱӱнгi чалғыс сӧрӧн чуртазынаңар. 

 

Кӧӧн тыңнапчам, тӧңде одыр салып, 

Пӱӱн, кӧӧк хус чiли, сарнапча поларлар 

Кiзiлер дее, чуртас сайал парып. 

* * * 

Ниик чӧрiстiг, сiлiг часхы тузыңда 

Пиктiг iзiк полған синiң чӱреең. 

Клӱс таап полбин, чарых кӱннер кӧрбеем 

Сағыс-кӧгiс кiргелек чиит тузымда. 

 

Кӧңнiңе кiрерге полып, кӧп сыйлаам 

Чахайахты, тадылығ мӧӧт сӧстi. 

Чӱрееңде тамызып кӧӧленiстi, 

Хонған хоныхтың тадиин-ачиин оңнаам. 

 

Чолда тоғасса, пулуттығ даа кӱннер 

Хада тобырып, парчабыс хости. 

Iзен, чуртас кӱнi пiске кӱлiнер. 

 

Пiлчем, майығып, салыхсам пӱр чiли, 

Тiргiсчезiң (прайзы даа пiлзiннер), 

Кӧӧленiс-им iзiртiп, имҷi чiли. 

* * * 

Сағынғам, от чiли ус парған хыныс 

Паза минде хаҷан даа тамылбас. 

Сағынғам, ирке тузым айланмас 

Паза пастағы кӧӧленiс – полған ырыс. 

 

Ай-чыллар кӱлiнең чабынған кӧстер 

Ам даа читiре успаан полтырлар. 

Тоғазып, пазох салып тахпайлар, 

Одырааң хости – кирек нимес сӧстер. 

 

Пiссер кӱскӱ кӱннер килген полза даа, 

Часхы тузыбысты айландырааң. 

Синнең хада чылығ, истiг пазох мағаа. 

 

Чолларыбыс пiрiкпеен – хозынмааң. 

Хыртыстар хара сағынзын саңай даа, 

Ааллап хығырчам – ибiмзер парааң. 
 

 

 

 

 



 

 

 

 

 

То..ртлiктер 

* * * 

Ырахта турған ағастың 

Хойрығы чағыннаң кӧрiнче. 

Чондағы даа сiлiг хыстың 

Хылығы, чоохтасса, пiлдiрче. 

 

* * * 

Хайдаң пасталча ни хыныс? 

Пасталча iҷе сӱдiнең. 

Хайдаң пасталча ни чуртас? 

Пасталча арығ хыныстаң. 

 

* * * 

Хоосчыларның сiлiг хоостары 

Аймахтың сағызында халадыр. 

Кӧгҷiлернiң чахсы сарыннары 

Тiлдең тiлге учух чӧредiр. 

 

* * * 

Сiлiг тайға аразында 

Iрiк ағастар даа учурапча. 

Чуртастың пирiк чолларында 

Арғаас-кӧйтiктер дее тоғасча. 

* * * 

Чахсыдаң хомайға – 

Пiр ле алтас. 

Хомайдаң чахсаа – 

Кирек прай чуртас. 

 

* * * 

Мин дее кӧрчем, хайди орай кӱскӱде 

Чилге айағ чох чалаастатча хазыңнар. 

Аннаңар сағынчам мин iстiмде: 

Паза хазың тiбеспiн сiрернi, хыстар. 

 

* * * 

Пiстiң дее чуртас – сидiк таптырғас, 

Кӱннiң пiске кӧп аймах сурығлар турғысча. 

Аны пӧкче олған, хыс, апсағас, 

Хайди пӧккенiн соонаң чуртазох чоохтапча. 

 

* * * 

Чалахай чӱректiг чахсылар 

Чазығ кӧглер пассалар даа, 

Че хара сағыстығ хомайлар 

Чахсыны пас полбас хаҷан даа. 

 

* * * 

Ас-тамахтың тузы чох полза, 

Чазығ, татхыны чоғыл пiр дее. 

Чуртастың даа ачии чох полза, 

Чуртас толдыра полбас кiзее. 

* * * 

Хыныс имнепче прай ағырығларны, 

Чазылдырча сыыт-чобалыстығларны. 

Мин, хыныс полбаан полза, чуртазымда, 

Хаҷанох поларҷыхпын тiгi чирде. 

 

* * * 

Ӧскен-тӧреен чирiмнiң тайғаларында 

Аймах-пасха аң-хустар чуртапча. 

Че пiл полбинчам: ноға чон тайғазында 

Пӱӱл хозан-тӱлгӱлер кӧп тоғасча. 

 

* * * 

Худайдаң хоза кӱннер сурбинчам алымға. 

Хайди тӧленiп аларбын мин ағаа? 

Чуртаста позым даа най чобалчам, 

Пу даа кӱннернi ниик чуртирға сурынчам. 

 

* * * 

Кем дее син пол пу чуртаста, 

Хаҷан даа чыл чӧр ах чарыхта, 

Килер тӱгенҷi кӱн хаҷан-да, 

Пiр тиң поларбыс андада. 

 

* * * 

Хаҷаннаң сығара ӱлгӱ – 

Аарлығ тоннығ кӧйтiк тӱлгӱ. 

Пазох пiстi хаңыртча, 

Тағлығ, пирiк чирҷе ойлатча. 

* * * 

Хазых, амыр чуртап чир ӱстӱнде, 

Чахсының ӱренiн чай чон аразында. 

Пiс, тартызып, чаалығ чуртазабыс, 

Аң-хустардаң нимезiнең артыхпыс? 

 

* * * 

Кiзi нимее тӧрiпче, чуртапча ноға? 

Чуртас ноо ниме – чӧрчем ӧтiре пiлбин. 

Ӧлгенҷе тiлим нандырығ сурығларға, 

Нӧӧс iдӧк ле парыбызарбын, оңнап албин. 

 

* * * 

Хурт ла чiли, ағырығ чiпче 

Минiң ит-ханымны. 

А хыр пастығ апсах тiпче: 

«Чазирзың минiң чазымны». 

 

* * * 

Минiң не сағынғанымнаң 

Суғлар нандыра ахпинча. 

Тузазы чоғыл ырларымның, 

Чуртас чахсаа айланминча. 

 

* * * 

Прай аң-хус, хурт-хоостарнаң хада 

Кiзi чир-чайаанның палазы. 

Минiң пiр сурығ пар андағда: 

«Иң тызы чох, сайбағҷы кем, хайзы?» 

* * * 

Нымырт харахтығ хыс, син ноға 

Хыныснаң iди ойнапчазың? 

Алай син, аны тиңнеп модаа, 

Кӱннiң пасхаа хыныбысчазың? 

 

* * * 

Тизiк кӧнектегi суғ чiли, 

Тикке аххан чиит тус кӱннерiм. 

Чуртазым тӱбiнде халды ни? 

Табырах тӧрiңер, кӧглерiм! 

ХОРМАЧЫ КИБЕЛIСТЕР 

 

Писатель И. Топоевке 

Муза хыс, хайди минзер килбинiбiстiң? 

Хайдағ чирлерзер, кемзер син парыбыстың? 

Арса, пазох Ильяда ааллапчазың, 

Арса, ағаа хыныбызып, минi ундуттың. 

* * * 

Тiлiң хормачы, чiтiг – прайзы пiлче. 

Кем хығырған, кемге теңен – пiлiнче. 

Мин дее хынып хығырчам, хатхырчам, 

Че мағаа теебӧк парбазын – чочынчам. 

* * * 

Парнасха сығып таа алдың – ӧрiнчем, 

Син Пегасха тептiрбеезiң – сизiнчем. 

«Туғаннарны» хығырып хара пастар, 

Ам синi туғанға санирлар – пiлчем. 

 

Чоллар 

Эк, чоллар, аймах-пасха чоллар: 

Кидеркiзер, алтынзарыхсар. 

Пiстi ибзер апарчалар олар, 

Че пiрееде – «сол саринзар». 

Нанҷыма 

Рубаилерiм ӱчӱн минi махтапчазың, 

Чахайахты чiли, чылығ сӧстер сыйлапчазың. 

Хабах iскен чiли, ол сӧстерге изiрчем, 

Ам хайди мин изiрiк чӧрербiн – пiлбинчем. 

 

Пiлерге сағынғаннарға 

Удаа сурчазар миннең хара пастар, 

Хайди, хаҷан тӧрiпче кӧг-тапахтар. 

Муза хыс килзе, чоохтапчам чазырбин, 

Iкӧлең тоғынчабыс хараазын, узубин. 

ТАПТЫРҒАС-ЭПИГРАММАЛАР 

 

* * * 

Хаҷаннаң «Тунның» тiнiн, салбин, пик тутча. 

Хоос тадар кӧгенек килiсче ағаа. 

Тiлiбiс соолчатханына чӱрее ағырча. 

Аннаңар тӱнее орыстап чоохтаан мағаа. 

* * * 

Хакас тiллiг, че хакас нимеспiн тiпче. 

Саблығ учёнай, поғдархазыбыс ол. 

Прайзы аны хакассың тiп киртiндiрче. 

Махтапчам, маң пирбинче чалғыс хоорай оол. 

* * * 

«Илбек чазыда» iкi хылыснаң* хайынча. 

Наука тазына хылыстарын чiтiтче. 

Удаа пасха поэттер адына алтаныбысча, 

Ол туста тораады чазыда кiстепче. 

* * * 

«Час ханат» торчығастарын ӧӧрлендiрче, 

Ол хатырарға ханаттарын кӱстенче. 

Аймах-пасха чирлерзер учухтырча, 

Че пiстiң хакас ла аалларны ундутча. 
 

 

 

 
 

 

 

* I к i х ы л ы с – iкi тiл теенi. 

* * * 

Хакас кибiрлiг ӱлӱкӱннерге хынча. 

Ол сiлiг Худай хузы – Хуу хус аттығ. 

Сала-сула хакастапча – махтағлығ, 

Че хазаанаң тураны алҷаастабысча. 

ЭПИГРАММАЛАР 

 

В. Чаптыковха 

Пiстiң саблығ ырҷыны таныбас 

Пу чағында, неке, кiзi табылбас. 

Чон хараанаң ниме чазыр полбас, 

Кӧгҷее министр чит полар ни – пiлбес. 

 

Е. Сагатаеваа 

Хығырғам наа тӧреен кибелiстерiңнi, 

Тосхырып аларға чӱреем-кӧңнiмнi. 

Халасты чiли, тайнап сӧстерiңнi 

Ағырыбыстым, хада чiбiзiп чiңнернi. 

 

Н. Ахпашеваа 

Орыс тiллiг саблығ хакас кӧгҷi, 

Пыросынчам, тимнебе узун хамҷы. 

Пос тiлiн пiлбинчезiң – ачырғастығох, 

Ам сағаа тiлбесчi кирек пазох. 

 

Писательлер пiрiгiзiндегiлерге 

Пiстiң ас нимес сын кӧгҷi нанҷылар, 

Хайзы Парнас ӱстӱне сығып алғаннар. 

Хыртыс, iстi чохтар кӧбӧк пiлдiрче, 

Арса, анда орын прайзына читпинче? 



 

Депутатха 

Син, пирiк политика чолына сығып, 

Чонға сын чол табарға сағынчазың. 

Кiчiг дее пастығас полып, астығып, 

Нӧӧс, ӧӧр сыхсаң, астыхпасха сағынчазың? 
 

 

 

 

 

 



 

 

 

 

 

Рубаилер 

* * * 

Пӱӱн ӧрiнзең, хомзынзаң даа, 

Киҷеегiзi килбес хаҷан даа. 

Таңдағызы таңда полар, 

Пӱӱн кӧрiнмес пiстiң харахха. 

 

* * * 

Кӱскӱ мӧңiс сарыннарын сарнапча, 

Чир-чайаан кип-азаан алыстырча. 

Кiзi дее ағастаң пасха нимес, 

Пiстi чыллар ағыны хубулдырча. 

 

* * * 

Мин хулунах чiли ойлаам иртенiмде, 

Кӱр ат чiли кӱрленгем кӱндӱс тузымда. 

Ам аар полған чолыма чобалыбыстым, 

Чазаң ат чiли чӧрербiн иир тузымда. 

 

* * * 

Чахсынаң хомай хаҷан даа кӱрезiгде, 

Чарылыспас нанҷылар полған на кiзiде. 

Чалахай, ах сағыстығлар пӱӱн саннығ ла, 

Хомайны чахсы чиңзiн чӱрек-кӧңнiңде. 

* * * 

Тӱгенҷi сарынымны сарнабыссам, 

Тоозылбас уйғунаң узубыссам, 

Адам чирiнде адым адалар ни, 

Оол орнына кӧглерiм артыссам? 

 

* * * 

Часхыда чӱреемнi тартхан хызыҷахтар, 

Чайғыда хыныс сыйлаан абахай хыстар, 

Ам, хара пазыма хыро тӱс парғанда, 

Кӱскӱ кӱн чiли, кӱлiнче мағаа хаттар. 

 

* * * 

Хуруп парған ағас паза пӱрленмес, 

Ирткен тус нандыра айланмас. 

Пiске мӧге тус игiр тайах сыйлир, 

Сыйиинаң пiрдеезi ос полбас. 

 

* * * 

Хаңааға кӧлiлген аттар чiли, 

Чуртас чолынҷа парчабыс хости. 

Аар, узах тӧңнернi кӧп тобырып, 

Чобағны даа ӱлесчебiс тиңни. 

 

* * * 

Кӧңнiң айас кӧк тигiр осхас полча, 

Сырайың, часхы кӱн чiли, чарыпча. 

Кӧңнiңе хара пулут тартыл парза, 

Харааңның наңмыры чӱреем ачытча. 

* * * 

Харах час кӧп ағысхан хакас тӧллер 

Пiске артысханнар тустығ кӧллер. 

Чырғал чуртаста хызылып, пiс тее 

Наа кӧл артызарбыстар – «ӧрiнiңер». 

 

* * * 

Сухсаан кiзее суғ тадылығ, 

Астаан кiзее ас тадылығ. 

Ас-тамах чохтар хойыпча, 

Кiзi хызылза – хылыхтығ. 

 

* * * 

Ӱлгӱ столында прай ниме пар – пiлчем. 

Хайди пайыпчалар, чырғапчалар – кӧрчем. 

Пай столдаң турарға кем хынар? Пiлдiстiг… 

Ниме ӱчӱн харбасчалар – сизiнчем… 

 

* * * 

Чуртас кӱннерi тӱбiнде халза, 

Кiзi iрiк ағасха тӧӧй нооза. 

Иң артых пайыңны – пiлiзiңнi – 

Артыс ундутпин, ноо кирек паза. 

 

* * * 

Чирдегi алтынға тӧӧй ырыс. 

Ол чоғыл, хайда кӱннiң хырыс. 

Алтын чiли чыылча андада, 

Хаҷан пар ынағ, паарсас, хыныс. 

* * * 

Ачых-чарых, чалахай кӧңнiлiг полыңар, 

Хаалха чiли, чӱректерiңнi ас турыңар. 

Хайдағ даа сидiк туста кiзi кiзi ползын, 

Тырғахтығ харсах аңнарға хубулбаңар. 

 

* * * 

Чуртас тайғада, астых парып, чӧрчеткенде, 

Чалахайым, сағаа тоғас парғам пiрсiнде. 

Пӱӱн дее синнең хада хости парчам пiр чолҷа, 

Орта чолға кiртiрбiн, ам сизiнгенiмде. 

 

* * * 

Чабал удаа чахсаа хубулыбысча, 

Хомай хара киректерiн ахтанча. 

Артых сағыстың ӱлӱкӱнi – пiр кӱн, 

Аллығ, илбек сағыс чыллар алтапча. 

 

* * * 

Иртен, чуртас кӱнiм ӧӧрлепчеткенде, 

Ах, чарых сағыстар полған пазымда. 

Алҷаастар идiп, сӱрнӱгiп чуртаста, 

Ачырғанчам кӱндӱс тузым читкенде. 

 

* * * 

Кӱннiң ӱлӱкӱн полбинча, арғыстар, 

Кӱннiң кӧглебинче кӧңнiмде хустар. 

Чӱрек-кӧңнiме тоолапча, тоолапча 

Чой, iстi чохтарда тӧреен соох харлар. 

* * * 

Часхы чуртас, тазып, чарларын асча, 

Кӱннер, пiлдiртпин, тигiр талайзар ахча. 

Чуртазым хазыр салғахтарнаң ойнаан, 

Ам, кӱннiң соолып, ағынын амыратча. 

 

* * * 

Хомзынмаңар, арғыстарым, ӱлӱске, 

Ӧрiнiс, чобағ тиң пирiлген кiзее. 

Чайаанда кӱнӧрткi, хараа тиң нооза, 

Ӧӧркiлернiң алҷаазы чоғыл пiр дее. 

 

* * * 

Кӱмӱс хыро хойыпча хара пазымда, 

Хырых чазымда поларбын хыр пазында. 

Анаң, суғлух чох аттарым ин сыхса, 

Чӱгӱриин тохтадарлар сыыраттығ чазыда. 

 

* * * 

Хопчы, чойырхос, кӧйтiк, iстi чохтар – 

Чуртас чазызындағы пуртах оттар. 

Ай-пораан туста улам ӧңненчелер. 

Ӧс полбин, сарғалча ах чахайахтар. 

 

* * * 

«Чӱреең чоғыл» син удаа мағаа тiпчезiң, 

«Хаҷанох сағаа пирiбiскем» – исчезiң. 

Арса, аннаңар узы-пазы чох туста, 

Хысхыдағы чiли, сыырых чӧрчем – кӧрчезiң. 

* * * 

Сағынғам, поэзия – ол кӧк оттар, 

Алай ба аң-хустар, сiлiг чахайахтар. 

Амғы чӱреемнең, сағыснаң кӧргенде, 

Поэзия – ол кiзi полтыр, арғыстар! 

 

* * * 

Сӧстер полча часхы чахайахтар, 

Че пар табылғат осхас хазалҷыхтар. 

Чалахай, аллығ чӱректiг полып, 

Сыйлас турыңар сiлiг чахайахтар. 

 

* * * 

Иртiп парған часхы тузым ибiрии, 

Сарғалча чайғы тузымның сiлии. 

Чӱреемде кӱскӱ мӧңiзi полза даа, 

Палам кӱлiнче, часхы кӱн чiли. 

 

* * * 

Хызыл ирнiлерi мӧӧттең тадылығлар, 

Холлары вата осхас ах, нымзахтар. 

Сыны сылағай, чӱрее дее чалахай, 

Ол – пӱӱнгi хынызым-хызыҷаам, арғыстар. 

 

* * * 

Пiс хомзынчабыс ирткен тусха, 

Чохсынчабыс кӧк часхы-чайғаа. 

Кӱскӱ узах, чылығ даа полза, 

Пай нимес ол чахайахтарға. 

* * * 

Пӱӱн чахсы кӧрiп, сизiнгенiмде, 

Олаңай проза чуртас-киндемде. 

Пӧзiк поэзия полған полза, 

Ӱлӱкӱн тоозылбасчых кӧңнiмде. 

 

* * * 

Чуртаста тоғасча мағаа аңҷылар, 

Хайзы кiзее турғысча хахпы-хыллар. 

Чидiг, ӧрiнiстерге атархазып, 

Удур-тӧдiр аңнасчалар, соолғаннар. 

 

* * * 

Наа чылда сыбылар сiлiг чазалған, 

Иркiн-iзиимнi Соох апсах тохлатхан. 

Сыйыхтар! Мӧңiс, ӧрiнiс, чобағ, ырыс 

Пазох хапчыхтаң мағаа хахталған. 

 

* * * 

Чуртас кӱнiм тағ пастарынзар парча, 

Пазым пастағы хыронаң чабынча. 

Часхы кӱн, пӧзiк турып, iзiтсе дее, 

Пазымдағы хыро хайылбин чатча. 

 

* * * 

Чахсынаң хомай чааласча муңарлап чыллар, 

Палығладып, ӧл халчалар чалахайлар. 

Киртiнчем, тоозылар ол чаа хаҷан полза, 

Хаҷан прайзы полар харындас-нанҷылар. 

* * * 

Харах, ирнiлерiңнi сырлап салзаң даа, 

Чӱрееңнi сырлап полбассың хаҷан даа. 

Кiзiнiң хара чӱреен, чанын чууп алҷаң 

Чирде ам даа пӱдiрiлбеен мылча. 

 

* * * 

Ӧӧркiдегi минi чайаан iҷе-пабам, 

Сын ибiмзер апарбаңар сағам. 

Ах чарыхты хараамда ӱзӱрбеңер, 

Чахсының ӱренiн таарыпчам сағам. 

 

* * * 

Кӧп кiзее читче чӱрееңнiң чахсызы, 

Сағаа даа полар кiзiлер алғызы. 

Чахсы чӱректi алтынға ал полбас. 

Ол – чарых, чалахай часхы кӱн сузы. 

 

* * * 

Арағаның ачии арағада нимес, 

А кем, мал чiли, позы позын пiлiнмес. 

Ачығ суғның синiн пiлбеен кӱлӱктiң 

Чуртазы – хуруғ чiрче, иртенгi пахпыр осхас. 

 

* * * 

Чуртас-кинденi пiске чуртас пасча, 

Тӧреен, чуртаан, ӱреен – ӧӧн сюжет полча. 

Чарым киндемнi пӱӱн хығыр таа салдым, 

Кӧгнең пазылбааны ла хомзындырча. 

* * * 

Чахсы, хомай чӱрек-iстiмде, 

Талазып, харбасчалар минде. 

Сағызым, парып, хырыс салза, 

Истiг амыр чуртас-ибiмде. 

 

* * * 

Мал даа, суғдаң сухсап, астаң астапча. 

Пӱӱнгi кӱнде кӧптер iди чуртапча. 

Поза пағ пылазып, пiссер дее хайбин, 

Ӧӧркiлер инiс индiре ойлатча. 

 

* * * 

Часхыда чуртас ӱӱҷiгiме наңмыр чағбаан, 

Мағаа полысчаң, суғлаҷаң кiзi табылбаан. 

Чахсы ӧзiмнерiм, пуртах отха пастырып, 

Кӱскӱ тузыма читiре чахсы ӧс полбаан. 

 

* * * 

Минде Муза хыс аалҷы полған пӱӱн хараа. 

Сибдей, син пазох тарынҷаң полба мағаа. 

Кӧг, хыныс соонаң, паарсап, ачығнаң 

сыйлаам, 

Иртен синзер учуххан полар пахпырға. 

 

* * * 

Чахсынаң чабалласпин, 

Чабалнаң нанҷыласпин, 

Чахсаа чахсох хос тур, 

Пуртахты чонда ӧскiрбин. 

* * * 

Кем чиитте чуртас тайғада астыхпаан, 

Кем, ирееленiп, чобалып, хомзынмаан, 

Андағлар чон аразында пар полза, 

Ол кiзi чуртасты ам даа чуртабаан. 

 

* * * 

Хыныс оды чалбырап кӧйген туста 

Часхы кӱннер полған чӱреем-кӧңнiмде. 

Таң хыныстың кӧстерi ле халды 

Сӧрӧн пулуттығ кӱскӱ iстiмде. 

 

* * * 

Пабам, полған иңнес чуртазымны пiлчезiң, 

Ам даа кiрлiг сӧстерге кiрлетчем – исчезiң. 

Синiң чылығ сӧстерiң хара суғ осхастар, 

Iстi-тастым чууп, чарых iзенiс пирчезiң. 

 

* * * 

Кӧгҷi кӧӧк хус осхаспын мин, 

Кӧглепчем сiрерге, ӱнiм айабин. 

Хаҷан полза, ӱнiм пӱт парар. 

Парыбыссам, паза килбеспiн мин. 

 

* * * 

Чӧптiг, хынызып чуртазабыс, 

Чобағлар даа чобағ полбас. 

Тартыстығ, чут кӱннер турза, 

Чахсы даа полар хыйал осхас. 



160  

* * * 

Чиитте адымнаң халбыр халыхнаң чӧрҷем. 

Чуртас чазызында, астығып, сӱрнӱкчем. 

Ам чӱген пик тутчам, изерде пик одырчам, 

Оймах, пирiк чолларны чахсы пiлчем. 

 

* * * 

Кӱннiң дее чуртас-турамда аалҷылар: 

Ӧрiнiс, хайхас, мӧңiс, чобалыстар! 

Хай пiреезiне хынмазам даа, пiлчем, 

Килер-килбезiн миннең сурбастар. 

 

* * * 

Мин, пешка чiли, кӧнi хайынчам, 

Чӧрiс, хылығым андағ – обалланчам. 

Пӱӱнгi ферзь табаннарны кӧрiп, 

Кӧйтiк, хойрых чӧрiстерiне хайхапчам. 

 

* * * 

Нинҷе-нинҷе муң чылтыс тигiрде, 

Чӱзерлеп абахай хыс чон аразында. 

Пӱӱн, оларны кӧрiп, чӱреем хайнабинча, 

Ибде чылтыс, чахайағым парда. 

 

* * * 

Чуртас таа изiрiк кiзi осхас полча, 

Чахсы-хомайның аразында чайханча. 

Минiң дее чуртазым сах андағ – пiлiнчем. 

Удаа пахпыр осхас кӱннернi сыйлапча. 

* * * 

Сахардаң мӧӧт тадылығ пiлдiрче, 

Тағдаң тағох пӧзiк кӧрiнче. 

Чирде прай ниме тиңнестiрiглiг, 

Тӧлдең тӧл артых, хыйға тӧрiпче. 

 

* * * 

Чон ӧӧр ӱлгее сығарған пастыхтар 

Худай полыбысча осхастар. 

А Худайдаң нинҷе дее сурынзаң, 

Кемге ол полысхан, арғыстар? 

 

* * * 

От-ағастарға, аң-хустарға, кiзее 

Кӱн чох, суғ чох чуртас чоғыл пiр дее. 

Пiр чiпнең палғалған чуртас Чирде, 

Анзын ундубасха кирек пiске. 

 

* * * 

Кем-де ниик, пай чуртап, чырғапча, 

Кем-де, чобалып, хомзынып, сыхтапча. 

Кем чахсы кирек итпеен чуртазында, 

Ол пу чирде тикке ле чуртапча. 

 

* * * 

Учуғыбысхан кӧглiг часхы тузым – 

Чапчаң ханаттығ харачхай хузым. 

Ам, кӱскӱ тузымны кӧрiп, сизiнчем, 

Аның позының сiлии, арғызым. 

* * * 

Сабдар адым, мағаа пубыланма, 

Чил чiли учуғам тiп сағынма. 

Тiнiң тударға суғлух сух салғам, 

Иптiг-амыр чӧреең, ӧкпеленме. 

 

* * * 

Чуртастағы киректерiм, арғыстар, 

Пiрееде пазыл парған сас осхастар. 

Киректерiмнi килiстiр полбин, 

Пазым ағырча, хыролапча састар. 

 

* * * 

Суғлығ кiзi сууна айланча, 

Иблiг кiзi ибге айланча. 

Анзы-мынзы даа чох полза, 

Пiл, кiзi чӱреен кiзӧк чылытча. 

 

* * * 

Пасха хан тiлiн пiлбезем дее, 

Сырайым хызарбас пiр дее. 

Че тӧреен тiлiмнi пiлбезем, 

Санабастар минi кiзее. 

 

* * * 

Ачығ сӧс чӱреем палығлапча, 

Кӱрең хараамны частандырча. 

Чахсы сӧстер ле им осхастар, 

Чут кӱннерде минi ал халча. 

* * * 

Чуртас кӱнi хайдағ даа полза, 

Чалахай, хайхастығ нооза. 

Улам на ол аарлығ пiлдiрче, 

Тағ пастарына тӱсчетсе. 

 

* * * 

Поэзия оды пiрсiнде 

Тамылған чӱреем-кӧңнiмде. 

Чуртас сооғына тооп чӧрзем, 

Чылынчам мин аның ӧртiнде. 

 

* * * 

Ӧлiм кӱннiң дее кiзiлер апарча. 

Аңҷы чiли, пiстi китеп, аңнапча. 

Аннаң кiзi ос полбас – ӱлӱс андағ, 

Ол минi дее паспахта сағыпча. 

 

* * * 

Хомзынчам, хаҷан чахсылар чох чуртапча. 

Тарынчам, хаҷан оғырлар тик пайыпча. 

Ӧрiнчем, хаҷан чабалны чахсы чиңзе, 

Че сағам андағ чиңiс удаа полбинча. 

 

* * * 

Хыныс сӧстерi мӧӧттең тадылығ, 

Хыныс кӱннерi нымах ос хайхастығ, 

Че соонаң, хыныс оды ус парза, 

Чарылыс сӧстерi ӧӧт осхас ачығ. 

* * * 

Араға чахсы даа кiзiнi ардатча, 

Чуртты, хыйға сағысты сайбапча. 

Изiрiктер малға тӧӧй осхастар, 

Пiлчем, сахта прайзы iди сағынча. 

 

* * * 

Хынызып чуртаан кiзi ырыстығ, 

Хыныс ла пiлбееннер айастығ. 

Хыныс суғ осхас, кӱннiң дее iссең, 

Ирiкпессiң – олох тадылығ. 

 

* * * 

Чирiмде полча ба улуғ чаа, 

Ноға хара пастығ чоным хырылча? 

Усхуныңар, чирiмдегi алыптар! 

Чаалаттыр парирбыс арағаа! 

 

* * * 

Тус таа сахар осхас аппағас кӧрiнче, 

Амзап ла кӧрзе, тадии пiлдiрче. 

Чуртаста даа андағ нооза, арғыс, 

Чабал, хомай даа чахсы чiли кӧрiнче. 

 

* * * 

Чуртас – ол чалахай чарых кӱн хараа, 

Ӧлiм – ол сымзырых харасхы хараа. 

Ниме сағыпча пiстi ол хараада? 

Худай чiли, чазытта хаҷан даа. 

* * * 

Чортыстығ аттығ ойлатса, 

Чол даа узун пiлдiрбес, хынза. 

Чазаң ат килiс парғанда, 

Чолда чазағ осхассым нооза. 

 

* * * 

Пу иир, пу иртен полған хаҷан даа. 

Нӧӧс пiстiң сообыста полбас ам даа? 

Тiрiг кiзее, пу чирдең парғанҷа, 

Хаҷан даа кирек чарых кӱн хараа. 

 

* * * 

Хайдағ iзiктең чуртассар кiргем – пiлчем. 

Минiң чоғыл мында пыром – сизiнчем. 

Ам, чуртастың тадиин, ачиин iзiп алып, 

Хайдағ iзiктең сығарбын – пiлбинчем. 

 

* * * 

Чуртас чолында астыххан ползаң даа, 

Чӱрек-кӧңнiң тартылзын чахсаа. 

Прайзына хара сағын чӧрзең, 

Чуртаста ырыс таппассың хаҷан даа. 

 

* * * 

Хой мӱнi хой идiнең поладыр, 

Хозан идiнең хозан мӱнi сығадыр. 

Сағызым читпинче, пiлбинчем, ноға 

Хыйғалардаң алығлар даа тӧридiр. 

* * * 

Чуртаста иң хыйға ӱгретчi – чуртас. 

Пу сӧстер, пу сағыс саба полбас. 

Ӧӧркiлер минi, хомай ӱгренҷi тiп, 

«Iкiнҷi чылға» артызарға айабас. 

 

* * * 

Сынап пол парзаң пӱӱрлер аразында, 

Пӱӱр полыбызар кирек осхас тузында. 

Пас айланған хой чiли, аңмай чӧрзең, 

Хынып ла салдап саларлар синi анда. 

 

* * * 

Син пӱӱнгi хыстарны тӱлгӱ тiпчезiң, 

Пу харахнаң оларны кӧрбинчезiң. 

Тарынма, синнең сурарға сағынчам, 

Позыңны хайдағ аңнаң тиңнепчезiң? 

 

* * * 

Алығдаң чахсы сӧс испессiң, 

Харамнаң ниме сурап полбассың. 

Чахсы полза, кiзӧк чахсы нооза, 

Аннаңох артыхты таппассың. 

 

* * * 

Иртен полғам хара сууҷах осхас ап-арығ, 

Ортын кӱнде – тасчатхан суғ осхас хазыр. 

Чайғы, кӱскӱзiн арығ, порас ағып, 

Иирде соол парарбын, кӧглеп тӱгенҷi сарын. 

* * * 

Тигiрде пулуттар ылғаза, 

Ӧзiмнер чахсы ӧсче нооза. 

Чуртаста айас кӱн не полза, 

Харах кӧл соол парар, хынза. 

 

* * * 

Чарым чолны мин дее иртiбiстiм, 

Чӧрiзiм аар полча – майығыбыстым. 

Ирткен чолымзар хайбағынып, 

Иңнеске тӧӧй кӧрiп, мӧңiссiребiстiм. 

 

* * * 

Чирзер, хаҷан полза, мин чадыбызарбын, 

Ағас алай пулутха айлан парарбын. 

Хонғаным, аат чiли халып, тапсап чӧрзең, 

Ӱстӱңде пулут полып, ылғап турарбын. 

 

* * * 

Сiрер кӱскӱлен парған ползар даа, 

Че ӱнiңер торчых хусти осхас ам даа. 

Пӱӱнгi сӧрӧн чуртасха мӧңiс кӧрбин, 

Сарын сарнап турыңар хаҷан даа. 

 

* * * 

Райзар парҷаң оңдайым чоғыл – пiлчем, 

Кiзi полып чуртирға сiренчем. 

Ол чирде сағам чуртас хайдағдыр? 

Кемге пу сурығны пирҷең – пiлбинчем. 

* * * 

Сыннаң даа, хыр пастығ апсахтар 

Пастарында хар сал салған осхастар. 

Че ол харлар ачырғастығ уғаа, 

Часхы даа килзе, хайылбастар. 

 

* * * 

Хайдағ чирде чӧргезiң син – пiлбеем. 

Харах алнында полғазың – кӧрбеем. 

Че кинетiн пiр туста, хынғаным, 

Синi танып салған минiң чӱреем. 

 

* * * 

Полған на кiзiнiң позының чуртазы: 

Ӧрiнiс, ырыс, хыйал, хомзынызы. 

Андағ даа полза, кӱн сузы чiли, 

Прайзына читсiн кiзiнiң чахсызы. 

 

* * * 

Арина хызыҷаама 

Хара сууҷах осхас суулаах хызым – 

Пӱӱнгi ӧрiнiс, ырыс, чарых сузым. 

Таңда, хонҷых хыс синiнҷе ӧс парзаң, 

Поларзың минiң сағыссыразым. 

 

* * * 

Тизiк кӧнектегi суғ чiли чиит тузым 

Тикке кӧп аххан – ачырғас, хомзынызым. 

Кiзi хатап таа тӧрiп чуртаҷаң полза, 

Кӧңнiме кiрерҷiк пе ол даа чуртазым? 

* * * 

Сыдаспиныбыстым хызылыс чуртасха, 

Малхадыбыстым ӧӧркi пастыхха. 

Хығырбаспын, кӧрбеспiн, тыңнабаспын, 

Хомай тылаастар оо осхас мағаа. 

 

* * * 

Чарым чуртас чолны иртiбiстiм, 

Тирең сағыстарға тӱзiбiстiм. 

Пӱӱл мин, кӱскӱ тузымны удурлап, 

Иркiннең тӧрзер иртiбiстiм. 

 

* * * 

Чiтiг сағызым алҷаас чох пiлче: 

Хаҷан даа аңнаң аң тӧрiпче. 

Кемнең, хайда тӧрiп, аң осхастар, 

Саай, сайбағлар идiп, пос чӧрче. 

 

* * * 

Минiң чӱреем – алғым чазы, арғыстар. 

Анда аймах чахайах, хазалҷыхтар. 

Хазалҷыхтар – оғыр, чой, кӧйтiктерге, 

Чалахайларға – сiлiг чахайахтар. 

 

* * * 

Мин олаңай ла чуртапчам, оғыр итпин, 

Че чӧрчем не – пайлығларға атархабин. 

Хоосчылар чох чуртас чоғыл оларға даа. 

Кӧг алтыннаң аарлығ. Хайдағ пайзым мин! 

* * * 

Чуртастағы хомзыныс, ӧрiнiс – 

Пiске Худайдаң пирiлген ӱлӱс. 

Арғабысха сидiк артылза даа, 

Чӱректе чахсаа ползын iзенiс. 

 

* * * 

Кӧглерiм минiң – минiң палаларым, 

Чӱреемнең сыххан абахай хыстарым. 

Пӱӱн сiрернi чон аразынзар ӱдесчем, 

Ырыстығох ползын чуртастарың. 

 

* * * 

Часхыны ағылдылар парчыхтар, 

Хохтыда сарнапчалар тахпахтар. 

А сарыннаң ниме чоохтапчалар? 

Арса, тӧреен чирӧк артыхтаңар? 

 

* * * 

Син ӧӧрлепчеткен кӱнiҷек осхассың, 

Минiң хомзынызымны пiл полбассың. 

Мин, чарым чолымны иртiп, кӱн чiли, 

Тағлар пазына тӱсчеткен осхаспын. 

 

* * * 

Хараам, iзiк чiли, азылыбысты, 

Кӧрбеен нимелернi кӧр сыхты. 

Чуртас пораанында астых чӧрiп, 

Сағыс-кӧгiзiм дее алғыбысты. 

* * * 

Мин хомзынминчам ирткен чылларға, 

Чуртас пай ӧрiнic-чобалысха, 

Роза чахайах, сiлiг дее полза, 

Пайох нимес пе хазалҷыхтарға? 

 

* * * 

Хырых чазым алтаан ползам даа, 

Хараам абахайларда ам даа. 

Часхы кӱнге чииттенчем, арса? 

Чӱрек ле кирiбинче хаҷан даа. 

 

* * * 

Хайзы кӧглерiмнi мӧңiс тiпчелер, 

Анзын олар орта даа сизiнчелер. 

Пу чуртаста ӧрiнic кӧп пе хайди? 

Кӧглер дее чуртас хоостыра тӧрiпчелер. 

 

* * * 

Иргi ай орнына наа ай тӧрiп парча. 

Чуртас ӱзiлбинче, чуртас чылча. 

Худай-аданың чайааны хайхастығ – 

Кiзi парыбысса, кiзӧк халча. 

 

* * * 

Мин чиит туста хазыр чил осхас полғам, 

Орам аразында ай-пораан салғам. 

Чилӧк чiли, амырап, пӱӱн пыросынчам, 

Пыром тастаңар – мин алығ полғам. 

* * * 

Син пӱӱн хысхы кӱн осхассың, 

Чӱреемнi чылыт полбассың. 

Часхы кӱн ос чалахай ползаң, 

Нӧӧс сағаа мин хынмаспын? 

 

* * * 

Саар азах чол – минiң чуртазым. 

Пiс хости парчабыс, хонғаным. 

Че сынап чолда сӱрнӱкчетсем, 

Син не хол пирерзiң, хынғаным. 

 

* * * 

Кiзi чуртазында ӱс той поладыр, 

Че ол позы пiрсiн не пiледiр. 

Тӧреен, ӱреенiнде полған тойда 

Пасхазы кӧглеп-сыхтап халадыр. 

 

* * * 

Минi ачығ сӧстернең сӧклебе, 

«Сағыс чох», «нимее чарабаан» тiбе. 

Сынап ол сӧстернi удаа иссем, 

Андағ даа пол парам – пыролаба. 

 

* * * 

Хоостардағы осхас сiлiг тура уғаа 

Оғырлаан ағастаң пӱдiрiп алар даа. 

Че оғырлаан сағыс-сӧcнең, чиит кӧгҷi, 

Поэзия ӧргезi пӱтпинче хаҷан даа. 

* * * 

Прайзы даа хынғаннарын чахайах тiпче, 

Часхы хазың, ай, чылтыс сiлиинең тиңнепче. 

Оларның чойланчатханнарын чахсы пiлчем, 

Андағ тиңнес хынғаныма ла килiсче. 

 

* * * 

Чуртас – ол мӧӧт алай ба ачығ тус. 

Пiрде асфальт чол, пiрде тайлыххан пус. 

Пiр хати чуртапчатханда, арғызым, 

Чуртас ӱлӱзiн толдыразынаң сус. 

 

* * * 

Часхы кӧрiк айынаң пасталча, 

Ипчiлер пайрамы таныхталча. 

Илбек сағыс мин мында кӧрчем. 

Ипчi, часхы – олар чуртас сыйлапча. 

 

* * * 

Харибге кiрерге iзiк чалбах тiпчелер, 

Анзын, неке, прайзы даа пiлчелер. 

Че аннаң сығарға ла уғаа сидiк, ыхчым. 

Ноға анзын кӧбiзi пiлбинчелер? 

 

* * * 

Чалахай часхы иркiн алтабысты, 

Чӱрекке истiг, чарых пiлдiрiбiстi. 

Чобағ-хомзыныстар даа полбаан осхас, 

Хустар даа, iскен чiли, кӧглезiбiстi. 

* * * 

Ниик, аар, хойрых, чiке полған чолларым – 

Ол минiң учуғыбысхан чылларым. 

Че синеп, тиңнеп кӧрзем мин оларны, 

Тӧӧй, тиңнер – хайхастығ даа, арғыстарым! 

 

* * * 

Син, сынап таа, ах чахайах осхассың, 

Мин, сiлииңнi кӧрiп, хаҷан даа тоспассым. 

Чазың хойып, парыбыссаң – ачырғастығ, 

Чахайах чiли, паза хатап ӧспессiң. 

 

* * * 

Пiс прайзыбыс пу кӱннiг ах чарыхта 

Аалҷы полчабыс амыр-хазыхта. 

Аннаңар хырыспа минi, ипчiм, 

Аалҷы чiли, iзiбicчем пос туста. 

 

* * * 

Хыныс таа тӧӧй хабах арағаа, 

Изiртче, теепче чӱрек-пасха. 

Хаҷан сын хыныс полбин парза, 

Тӧӧй iскi соондағы пахпырға. 

 

* * * 

Хайди чил, пӱрлернi сайап, ағастарны 

Соғын итче, кӧглеп кӱскӱ тахпахтарны, 

Iдӧк чыллар, чиллер чiли учуғып, 

Айабин апарча сiлиин абахайларның. 



175  

* * * 

Пулуттар кистiнең сыххан кӱн чiли, 

Чарытча чуртазымны хыныс чылии. 

Аннаңар сағынчам пӱӱн iстiмде, 

Паза пулуттар килбеҷең дее полза чи. 

 

* * * 

Кiзi чирде тӧрiпче, чуртапча. 

Чирӧк пiстi, азырап, суғарча, 

Тӧрiткен аарлығ iҷебiс осхас. 

Кем аны пӱӱн, хайраллап, айапча? 

 

* * * 

Часхы тан охсанча абахай хысты. 

Арса, минӧк чiли, ағаа хыныбысты? 

Ноға мин пӱӱн ол таныҷах нимеспiн? 

Кӱннег оды чӱреемде кӧйiбiстi. 

 

* * * 

Пу чуртастың чахсызын даа кӧрбин, 

Минiң чазым ырабысты пiлдiртпин. 

Прайзына оң полбинча, че чахсы, 

Хаҷан хонҷых таа чуртаза хомзынмин. 

 

* * * 

Минiң хараамда иней-апсахтар 

Игiр-пӱгiр тайахтары осхастар. 

Че хаҷан полза, мин дее пiлiнчем, 

Мағаа даа тайах сыйлап пирер тустар. 

* * * 

Син минi, пис салааңны чiли, пiлчезiң, 

Пiрееде хара пулутнаң даа тиңнепчезiң. 

А наңмыр хара пулуттаң на чағадыр, 

Ӧзiм чахсы полар тiп, синӧк ӧрiнчезiң. 

 

* * * 

Синiң чиит сырайың – часхы абахай! 

Сының даа иптiг, нiске, сылағай. 

Чуртаста сiлии дее кирек кiзiнiң, 

Че, ағаа хоза, ползын чӱрек чалахай. 

 

* * * 

Кiзi чуртасты хыныс таа чох чуртир. 

Кем iди чуртап полча – ол сын ир. 

Че ол даа порааннығ чуртас хысхыда 

Хыныс чылии чох, соохха тооп, ылғир. 

 

* * * 

Пӱӱн тӧреен кӱнiмнi таныхтапчам, 

Чыллар пасхызынҷа ӧӧр ле сыхчам. 

Пазымда кӱскӱ хыро полза даа, 

Палам чiли, алығ полыбысчам. 

 

* * * 

Кiзiде, ирепчiлер ле чiли, 

Чуртапча айнанаң ангел сiлии. 

Хара оманы сығара сӱрзе дее, 

Чарылыспинчалар пiс чiли. 

* * * 

Сiлiг хыс, син минзер харахсынма, 

Минi хығырып, харах сығынма. 

Ибде ипчiм, хызыҷаам сағыпча. 

Маңзырапчам, астапчам – тарынма. 

 

* * * 

Мӧңiс кӧрче минзер чылии чох кӱскӱ кӱн, 

Че кемнiң-де чуртас садында ӱлӱкӱн. 

А минiң садымда ниме сыхпаан, пiлчем, 

Часхы туста ирте хыро тӱскен ӱчӱн. 

 

* * * 

Iзiк чiли, чӱреем азых прайзына, 

Кiрдiң-сыхтың полча хайзы даа. 

Тураны чiли, чӱреемнi дее 

Соот салбазыннар – чочыныстығ уғаа. 

 

* * * 

Пӱӱн кирек нимес кӱмӱс кӱннiң чылии, 

Пӱӱн кирек нимес алтын айның сiлии. 

Абахай хыс, син не миннең хада ползаң, 

Чылытсаң, чарызаң, ай-кӱн чiли. 

 

* * * 

Мин чуртазымнаң шахмат ойнапчам. 

Таң утчам, таң утырчам – пiл полбинчам. 

Килген тӧл-чарғыҷылар кӧргейлер. 

Кӧйтiктенмин ойнаам мин – обалланчам. 

* * * 

Пӱӱн кемге кирек минiң сарыннарым, 

Хаҷан хызылыста чир-суғҷыларым? 

Че чахсы кӧглер дее халас осхастар, 

Кӧңнiңер тосхырыңар, арғыстарым! 

 

* * * 

Iҷем, синi соох айнаң тиңнебеспiн, 

Сағаа чылығ сӧстерге харанмаспын. 

Чӱрееңнi кӱннең тиңнирбiн хаҷан даа, 

Чылытчазың, полысчазың – кiлебеспiн. 

 

* * * 

Чуртаста, ат чiли, сӱрнӱккем ас нимес, 

Саназа, iкi хол салаазы читпес. 

Атты чiли, посты пыролапчам удаа. 

Арса, пыро палғас чолда полған – пiлбес. 

 

* * * 

Кӧглер мағаа чахайах осхас пiлдiрчелер, 

Ах чаҷында кӧк чазыда чiли ӧсчелер. 

Хайям, Пушкин, Есениннiң чахайахтары, 

Сарғалбин, хурубин, ам даа ӧңненчелер. 

 

* * * 

Хынғаным, кӱннебе минi Муза хысха, 

Синнең хада полбаспын пӱӱн хараа. 

Хайдағ-да чирдең килче ол минзер, 

Чӱреемде тамысча чалын – тӧӧй хынысха. 

* * * 

Хакас поэзия чазызынаң кӧгҷi арғыстар 

Парыбысханнар, ӱзiп алып чахайахтар. 

Пӱӱн мағаа нанҷылар чох ӧкiс пiлдiрче, 

Таңда кем кӧг сыйлир сiрерге, хара пастар? 

 

* * * 

Муза хыс, хайди минзер килбинiбiстiң? 

Хайдағ чирзер, кемзер син парыбыстың? 

Арса, пiстiң чиит кӧгҷi тӧрiп парды, 

Арса, ағаа хыныбызып, минi ундуттың. 

 

* * * 

Прайзы ах сағыстығ, чалахай полған полза, 

Чуртас таа ырыстығ, пай поларҷых, хынза. 

Че андағлар, кӧгҷiлер ос, асхынахтар. 

Оларох хомай, хызылып чуртапча нооза. 

 

* * * 

Пазох хараа чай салды кӱмӱс-алтыннарын. 

Хайхапчам, ӱрӱкчем мин, кӧрiп пайларын. 

Алтын чирзер учуғыбысса, ӧрiнчем, 

Мағаа сыйлады тiп ӧӧркi харындастарым. 

 

* * * 

Ах чарыхтаң парыбыссаң саңайға, 

Сiлiг полғаның кирек полбас сағаа. 

Ӧӧркi чарғы алнында турыбыссаң, 

Чахсы киректерiң алылар санға. 

* * * 

Хынғаным, килбинiбiстiң ноға? 

Синнең хада ниик, истiг мағаа. 

Тоғазып, парыбыссаң пазох, 

Чылытпас чӱреемнi кӱн дее хараа. 

 

* * * 

Постың чирiн мал даа таныпча, 

Пасха чирге хынмин, хазыбысча. 

Тӧреен чирдең артых чир чоғыл, 

Ол, iҷе чiли, пiстi хығырча. 

 

* * * 

Ӱр нимес астых парарға чолларда, 

Амғы пирiк чон тайға аразында. 

Харсах аңнарға хозылбин, туңмаҷах, 

Орта, сын чол табар кирек тузында. 

 

* * * 

Ахнаң Хара алып харбасхан чiли, 

Чирде чахсынаң хомайның кӱрезии. 

Ах алып ӱчӱн прайзы «ағырза» даа, 

Ол пӱӱн пiлдiрче утырчатхан чiли. 

 

* * * 

Хоза кӱннер Худайдаң сурап полбас, 

Мағаа пирiлген ӱлӱзiм чаза парбас. 

Пӱӱн киҷеегi алҷаасха ачырғанзам даа, 

Тус, поезд чiли, минiң ӱчӱн турбас. 

* * * 

Часхы. Кӱн чахайағы миннең хости 

Кӱлiнче, чарыпча часхы кӱн чiли. 

Постаң тузымда мин ағаа тоғаспаам, 

Хайда, хайдағ ла чолларҷа чӧрдi ни? 

 

* * * 

Хомайнаң харбасхан прай чуртазында. 

Тееннер: «Хайдағ чахсы андағлар парда!» 

Ам аның чуртас кӱнi кӧлен парған, 

А хомай ам даа чуртап парча чонда. 

 

* * * 

Пiстiң чуртазыбыс хайхастығ чи, 

Че ӱлӱс полғанының на пости. 

Чол чiли аар-пеер пiс хойралчабыс, 

Чуртас чолы кӧнi, тӱс пе хайди? 

 

* * * 

Чазағ, чалаң даа узах чолға сыхсам, 

Айланыбысчаң оңдай пар, хынмазам. 

Чуртас чолынаң на айланыбысчаң 

Оңдайым чоғыл, тың даа майыхчатсам. 

 

* * * 

Чиит оол даа апсах осхас полар хыйға, 

Чуртаста тоғасса хыйал-чобалға. 

Апсах таа оолағастаң пасха нимес 

Ӧрiнiсте, кiрзе сарын-ойынға. 

* * * 

Пiр туста, пiр нименi итселер дее, 

Харахтар кӧрiспинчелер пiр дее. 

Пурун-хыраң оларны чарча. Арса, 

Iстi чохтанмас пiрсi пiрсiне. 

 

* * * 

Чарылыс – тоғазығ, амыр – чаа, 

Чуртас – ӧлiм, кӱнӧрткi – хараа, 

Часхы – кӱскӱ, чайғы – хысхы, 

Пiсте чурттығ хомай-чахсы. 

 

* * * 

Чӱгӱрчем, ойнапчам – хатхырчам. 

Изiрчем, сӱрнӱкчем – ылғапчам. 

Ӱлӱстiң айағынаң iзiп, 

Ӧрiнчем, хомзынчам – чуртапчам. 

 

* * * 

Пiлчем, чон аразында чоллар пирiк. 

Киртiнминчетселер, чуртирға сидiк. 

Че кiзi пiрдеезiне хынминчатса, 

Чуртазы улам полар туйух, пирiк. 

 

* * * 

Хопчы, чойырхос, icтi чохтар 

Чир ӱстӱнде хайда чоғыллар? 

Олар пicтi сыырыхтырчатхан 

Чылии чох хысхы кӱн осхастар. 

* * * 

Тӱӱл пардым кiзi чабалын кӧрерге, 

Тимдебiн Ӧӧркi ибiмзер кӧзерге. 

Пу ах чарыхты чахсы кӧрiп албин, 

Ноға маңзыраам мин пеер килерге? 

 

* * * 

Хайдағ даа син пол: саблығ, чарғылығ, 

Кинек, хазых алай соғын, сiлiг – 

Хаҷан даа iҷең синi тастабас, 

Iҷе чӱреене прайзы айастығ. 

 

* * * 

Чӱреемнiң кӧглерi хаҷан полза, 

Сынап кiзiлер хығырбаза, 

Миннең узах частығ полбастар, 

Минӧк чiли ӱс парарлар, хынза. 

 

* * * 

Прай даа чистектiң позының тадии, 

Полған на кiзiнiӊ позының хылии. 

Сағыс-кӧгiс кiрбеен саарбахтар даа 

Пыспаан чистек осхас ниместер бе хайди? 

 

* * * 

Чуртазымдағы мӧңiс, хомзыныстар, 

Хайди минi тастап парбиныбыстар? 

Чолҷа амыр, ниик парарға пирбин, 

Кӱннiң минi тузахтапчатхан осхассар. 

* * * 

Айланмаспын теен мағаа чиит тузым. 

Ӱдезiп, мӧңiссiреем, арғызым. 

Ханҷа даа учухсыннар тус-чиллер, 

Че чӱреемде успазын хынызым. 

 

* * * 

Синiң тiлiңнi чiтiг пычах тiпчелер, 

Кем искен, кислеткен – олар пiлчелер. 

Чiтiг пычахтығ кiзее хорғыстығох – 

Удаа холларын хыйып, ирееленчелер. 

 

* * * 

Ирткен-парған чуртазым – хомзыныс, 

Пӱӱн чуртаста мӧңiс, хыйал-хызылыс. 

Ырыс ӱчӱн кӱрезер кирек осхас, 

А минiң кӱзiм паза халбаан, арғыс. 

 

* * * 

Пiлчем, кем дее, ӱреп парза, чон аразында 

Чалахай, чахсы полған полча чуртазында. 

Чох кiзее махтас сӧстер паза ноо кирек? 

Минi азынада махтаңар хазых-тiрiгде. 

 

* * * 

Пасталча ағын хустар ағыны, 

Апарчалар чылығ, кӧглiг чайғыны. 

Мӧңiс сағыстар чоғыл пазымда, 

Полар ниме полча, сахтим часхыны. 

* * * 

Чир-чайаанның позының чазыттығ чуртазы, 

Пар чазанар, кӧглир, мӧңiссiрир дее тузы. 

Чуртазына аның кiзi кiрiсче удаа, 

Сағынмин, хайдағ аның пар синi чох кӱзi. 

 

* * * 

Сус пир мағаа сухсумнығ айранны, 

Сал пир мағаа тосхымнығ талғанны. 

Посха пости чағын полҷаң, туңма, 

Амды пирдек холыма чатханны. 

 

* * * 

Тустың чӱгӱриин тохтат полбассың, 

Полар нимее iзiк чаап полбассың. 

Чуртас чолы хайдағ даа полза, 

Че тоозылғаны пiр ле – ос полбассың. 

 

* * * 

Кӱскӱ. Полған ӧкер ипчi миннең хости, 

Чараан, кӱлiнген, чалахай кӱн чiли. 

«Анымҷох саңайға!» – теем ағаа хаҷан-да, 

Амды ол пастых, минзер кӧрер дее ни? 

 

* * * 

Чахсаа чахсынаңох нандырим, 

Хомайға чахсынаңох читiрим. 

Чолымда хахпан турғыссалар даа, 

Чуртапчам оларға тарынмин. 

* * * 

Амды харахтарым чiтiг кӧрбинче, 

Хулахтарым даа чахсы испинче. 

Арам пол парды арғыс-нанҷыларым, 

Соолчатхан хутухсар кiзi чӧрбинче. 

 

* * * 

Ирбен чыстығ, чӱрееме истiг тағларым, 

Тоозылбас-парбас кӱргеннiг чазыларым. 

Тустар тубаны ӧтiре кӧрчем пазох – 

Иренек пиг ағылча чааҷыларын… 

 

* * * 

Ызых чирнi алтап чӧрбе, тохтабыс, арғыс, 

Ас-тамах сал сал, арағаҷах таа наныбыс. 

Чалама палғап, Тенгри худайзар айланчам: 

«Ӱзiлбес-парбас ӱлӱстiг ползын тӧлiбiс!» 

 

* * * 

Минiң Муза хызым полған чиит, сылағай, 

Ам ол кӱскӱ тузындағы ипчi-абахай. 

Нинҷе чыл ручка-адым полған тузахта? 

Сағынғам, кеен поэт кӧглерiн тоосты саңай. 

 

* * * 

Пастағы хар хайыл парча, чатпинча, 

Ол соох тыныснаң хысхыны сағбалапча. 

Сибiрек пазымдағы пастағы хар 

Хайылбинча, чатча, улам хойыпча. 

* * * 

Чуртас хайдағ даа туста ниик полбаан, 

Ол кiзiнi хаҷан даа хамҷылаан. 

Халас тигiрдең тӱспинче пiске, 

Кiзiнiң ӱлӱзi андағ – хомзынмааң. 

 

* * * 

Кӧӧлҷе-кӧӧлҷе азылча хараа кӧзеңезi, 

Тигiр тӧзiнде наа кӱннiң кӱлiнiзi. 

Хомзынминчам, хоптанминчам чуртазыма, 

Iкi абахай хызым – чӱреем ӧрiнiзi. 

 

* * * 

Ачығ тiллiгнi иссем, кӧңнiм тӱсче, 

Чахсы ла сӧс кiзее ханат пирче. 

Чоохха сӧстi кiзi позы таллапча, 

Че анда аның хылии кӧрiнче. 

 

* * * 

Арғаастар, кӧйтiктер – туған-чағыннар, 

Махтанҷыхтар, чойлар – харындастар. 

Чуртас – чахсы-хомайның харбазии, 

Че олар хаҷан даа утыс полбастар. 

 

* * * 

Пайларға тоғынҷаң тус хатап килдi, 

Чохтар чобалҷаң чуртас айланды. 

Пайның iзебiн толдыр полбассың, 

Нӧӧс кiзiде кiзi кӧп ле халбады? 

* * * 

Ибдең не сыхса, чорых полҷаң, хызым, 

Азых чолда аар чӱк полбаҷаң – ползын. 

Iди ӱдесчең минi хайран iҷем, 

Ам мин хол саап турчам – чолың азых ползын. 

 

* * * 

Кӧлек, «харааның очы хызы»* мағаа сырбалча, 

Турзам – турча, одырзам – одырча, хости ла полча. 

Ӧкпеленiп, хыйа сӱрчем аны, че хыйа парбин, 

Позынзар хығырча, хаҷаннаң минi сағыпча. 

 

* * * 

Iкi харааң кӧрбезе, чӱреең сыстабас, 

Iкi хулааң испезе, чаның ағырбас. 

Постың харах-хулағы кiзiнинең артых, 

Ол чонда тайма чоох-чаах таратпас. 

 

* * * 

Рифманаң ойнапчатханнар кӧп полча, 

Че чахсы, хоос сӧстiг кӧглерi чох полча. 

Чонда кӱннiң тӧрiбинче сын Поэт, 

Полған на хус, торчых чiли, сарнабинча. 

 

* * * 

Киҷеегiнi сизiнерзiң пӱӱнгi кӱнде, 

Пӱӱнгiнi кӧрерзiң таңдағы кӱнде. 

Чуртас терпегi тохтап парбинча, 

Чуртас узарапча наа килген тӧлде. 

 

* В. Майнашевтiң сӧстерi. 

* * * 

Хонғаным, хазыр кӧрбе минзер iди, 

Пу чирде мин дее чуртим пiр ле хати. 

Чуртас – чобалыстығ, чыллар – ханаттығ, 

Кӧг пазып, чуртап алим поэт чiли. 

 

* * * 

Хуртуйах айында соох хысхы килдi, 

Ах кибiзiн чазы-тағларға тӧзедi. 

Амды чирiбiсте хан полча хысхы, 

Аның хаҷан даа хатығ полған ӱлгӱзi. 

 

* * * 

Ирееттiң тӱбi чоғыл, чӧрҷем изi чох, 

Аның чахсызын кӧрбеем, че iсчем пазох. 

Ам тастаам, че чуртазым, изiрiк чiли, 

Чахсы-хомай арали чайханча олох. 

 

* * * 

Ол – Ӧӧркi чайаанның хынған палазы, 

Хоосхани осхас аның истiг чуртазы. 

Син – хара тоғыста чоо сiренчезiң, 

Полған на кiзiнiң позының ӱлӱзi. 

 

* * * 

Чилегезi iрiктеен ағас хурупча, 

Тiлiн, кибiрлерiн ундаан чон чiт парча. 

Кӱн кiрiзiнзер парчатхан хакас чоным, 

Кӧрчем, нандыра айланча, хакастапча. 

* * * 

Хоосчы хоостапча сырларнаң, 

Поэт чазапча сӧс, омаларнаң. 

Олар – чағын харындастар, 

Тоғасчалар тӧӧй Муза хыстарнаң. 

 

* * * 

Тӱӱлчем телевизорны кӧрерге, 

Чой, изi чох хабарлар истерге. 

Хызылыс соонаң хызылыс чонға, 

Тохтабыс, Чир, мин тӱзiбiзерге! 

 

* * * 

Поэт – Ӧӧркi чайааннарның илҷiзi, 

Хаҷан даа Чахсының, Сiлiгнiң кӧгҷiзi. 

Кӧг чазызы ээн халбинча, пӱӱн анда мин, 

Таңда килер чиит поэт – чонның хынызы. 

 

* * * 

Киҷее ӱреен, айланмас хығырзаң даа, 

Таңда тӧреелек ам даа, арса, полбас таа? 

Кiзi чуртабинча ирткен, полар кӱнде, 

Иң аарлығ Пӱӱн, ол ла турыстығ хынысха. 

 

* * * 

Тарынҷах кiзi таға чағын полча, 

Хомзынаачы хомдызар харахсынча. 

Малхадып, ӧлiмнi тiлеп чӧрбеҷең, 

Тус читсе, ол позы пiстi таап алча. 

* * * 

Iстi чох хоп суғар – пiлбессiң, 

Прайзына чахсы пол полбассың. 

Тиксi чонға хынарға чарир, 

Че полған на кiзее хынмассың. 

 

* * * 

Иир пӱлезi тағлар идеенде хойыпча, 

Салғахтарнаң ойнап, Тӧӧ суғ хайлап ахча. 

Поғда турча чалбах чарыннығ Улуғ тағ, 

Истiг Тӧӧ чирiм, хынызым сооп парбинча. 

 

* * * 

Хайа-тастар чолда полза, син 

Азыра алтап чӧр, сӱрнӱкпин. 

Хайдағ даа сидiк чуртас полза, 

Алнынзар ла пастыр, кiлебин. 

 

* * * 

Тӧрееннең кiзiнiң – сағыс, хылии, 

Нимее чайалғаны, пирiлген сiлии. 

Пазыӊ азыра сегiр полбассың, 

Худай хайди салған, чуртирзың iди. 

 

* * * 

Хайда рай? Алай тоозылбас тигiрде? 

Хайда ад? Алай сыхтығ, хара чир алтында? 

Чайаанның сиспегiн кӧрчем кӱннiң дее – 

Ад паза рай чуртаста, тiле позыңда. 

* * * 

Тастабыс ағырығны, аар-чӱктi чiли, 

Кӱлiнiбiс, чалахай часхы кӱн чiли. 

Истек, хайди сiлiг сарнапчалар хустар, 

Хонғаным, син ӧрiнзең, ӧрiнiс мини. 

 

* * * 

Кӧрчем чахсаа тың чапсыбин, 

Чабалға даа артых тарыхпин. 

Чабал чахсаа хубуларға кӱс, 

Аннаң хаҷаннаң таныспын мин. 

 

* * * 

Ӧӧркi харахха пулут-кӧзеңе тартылзын, 

Чазыхтарға патчатханымны кӧрбезiн. 

Ораза, чағбан тудар кирек пе мағаа? 

Ол чирдең кем айланды? Миннең тоғассын. 

 

* * * 

Кирi, iстi чох Хара Хоосха хайынча, 

Кирекке чӧрзем, чол кизiре ойлапча. 

Талааным алча, харғапча, сайбаан итче, 

Харын, чоон хара адай пол парбинча. 

 

* * * 

Кӱмӱс кӱннiң сузы хайдағ кӱстiг, 

Чирнiң сырайы алысча сiлiг. 

Айланча пiссер часхы-абахай, 

Парчан тiрiг нимее ӧрiнiстiг. 

* * * 

Чахсы ӱрен салчам чон хыразында, 

Ол часка-талааннаң ӧссiн чонымда. 

Чабал чахсыны тӧрiт полбинча, 

Чуртас чахсы хомайнаң ӱрiлiк чирде. 

 

* * * 

Сурынған кiзiнiң пырозын таста, 

Чылығ чӱрееңнiң iзиин ас, ахта. 

Ӧӧркi чарғыҷының хараа чiтiг, 

Чахсы чахсынаң айланча чуртаста. 

 

* * * 

Хысхы сооғы чох полбинча, 

Чуртас хырыс чох полбинча. 

Ипчi чон хаҷан даа сиспек, 

Ир чон оларны пiл полбинча. 

 

* * * 

Хызым – минiң пӱӱнгi чарых кӱнiм, 

Сағыссырас, ӧрiнiс, ӱлӱкӱнiм. 

Сидiктернi тобыр чӧр, сӱрнӱкпин, 

Чуртазың часхынаң ӧңнензiн, хызым. 

 

* * * 

Хам хамнап пастапча, сабылча тӱӱр, 

Таң аба орлапча, таң улча пӱӱр. 

Ағаа ирткен, полар тустар – пiр тиң. 

Чонымда сын хамнар халбады пӱӱн. 

* * * 

Кiзi ӧрiнзе, кiзi хомзынмазын, 

Кiзi хомзынза, кiзi ӧрiнмезiн. 

Чоным пурунғыдағыдаң ам ынағ, 

Алындағыдаң ам чӧптiг чуртазын. 

 

* * * 

Хайди табырах иртче кiзi чуртазы, 

Полған иртен, кӱндӱс, амды иир тузы. 

Прайзының чуртас кӱнi хон парча, 

Че прайзының кӱннiг полбинча чуртазы. 

 

* * * 

Артысхам мин сағаа харах часты, 

Пос холынаң ӱзӱрiп кӧӧленiстi. 

Пыросынчам, кеен ипчi, че чiдiрбеең, 

Таң чiли чарыпчатхан iзенiстi. 

 

* * * 

Тигiрде кӧрчем муңар чылтыс кӧстернi, 

Кiзi чооғында исчем муңар сӧстернi. 

Алғас сӧстерiң пала-пархаа ползын, 

А iҷе-пабаа читiр алғыс сӧстернi. 

 

* * * 

Сын хайығ тартпас, олаңай сырайлығ, 

Че чой хаҷан даа кеен, ӧкер омалығ. 

Чуртаста сынның нанҷы ас поладыр, 

Чойның сӧзi кӧбiзiне тадылығ. 

* * * 

Ипчiм, «хатым» сӧске хынмин, тарынча мағаа. 

Харағат, хызылғат чистек нимес ағаа. 

Ипчi «домохозяйка» поларға хынча. 

Хатым, ачығ чистек полба, чол ас хынысха. 

 

* * * 

Кiзi алнына чойлан чӧрбе, 

Кистiнең дее соона тӱспе. 

Постың чӱзiне тееп парча, 

Кӧгiлбей тигiрзер тӱкӱрбе. 

 

* * * 

Чиновник, пай столда одырып, иртiнче, 

Олаңай кiзiнi хамҷылап, кӱлче. 

Пуртах оттар чiли, ӧсче сайбағҷылар. 

Хызылыс пазох. Нӧӧс чирiмде кӱн ӧлче? 

 

* * * 

Парыбыссам, сыхтир кирек чоғыл, 

Пу ах чарыхта аннаң им чоғыл. 

Сабланыс, ӧрiнiс хынмаан мағаа, 

Кӧнi чоохтығ кiзее хыныс чоғыл. 

 

* * * 

Минiң тигiрибiм – кӱргеннiг чазыларым, 

Чӱрееме истiг, сiлiг, пӧзiк тағларым. 

Тағлар кӧрген, чазылар искен – киречiлер. 

Хакасиябыс – ызых чир, тадарларым. 

* * * 

Абахайым, кӧңнiң синiң пулуттығ, 

Сiлiг харахтарың кизек наңмырлығ. 

Ипчi чой наңмырны даа позыдадыр, 

Анзынаң ол улам иптiг, хайхастығ. 

 

* * * 

Хыйал, чобағ, мӧңiс – прай мини, 

Алҷаастар, читпестер – прай мини. 

Тӱгенҷi чолыма сыхчатсам, 

Чазых чӱкке кӱзiм чидер ни? 

 

* * * 

Удаа килбинче чуртымзар ӧрiнiс, 

Кiрбес полыбысты кӧӧлбек кӧӧленiс. 

Чиитте улуғ аалҷы полҷаңнар минде, 

Харын, ундутпинча минi кӱлiнiс. 

 

* * * 

Часхы, кӱскӱ – чуртас тӧреенi, киреенi, 

Чайғы, хысхы – кӧглiг той, анаң ӱреенi. 

Чайғы тузымның чахайаа сарғал парған, 

Истiлче мағаа кӱскӱ хустар кӧглеенi. 

 

* * * 

Чеек хутухха тӱс парарға ӱр нимес, 

Чазых киптi суурарға оой ла нимес. 

Чуртас-ибнi кiзi позы пӱдiрче, 

Чуртаста пiр дее ниме тикке нимес. 

* * * 

Ирт парар чииттегi чылларың, 

Ағар парар хара састарың. 

Пу чуртаста иң аарлығ – чуртас 

Паза чахайах-палаларың. 

 

* * * 

Айланар ағыннаң хустарым, 

Айланар ибiнзер хыстарым. 

Полар ибде чалахай часхы, 

Анаң чит килер парар тустары… 

 

* * * 

Хыйал, чобағ синзер чол таппазын, 

Талаан, ырыс синде ээлен турзын. 

Мӧӧт, чырғал нимес пу чирде чуртас, 

Сарина, чайааның пӧзiк ползын. 

 

* * * 

Пӱрлер теелбегiнең кӱскӱ парир, 

Хастар, анымҷох пирiп, тапсир. 

Килче хыр пастығ хысхы-хайҷы, 

Нымаан тӧрт ай порааннаң хайлир. 

 

* * * 

Тайма тiлдең тiлге чӧредiр, 

Турадаң тураа учуғадыр. 

Арығ кiзее кiр дее чухпаҷаң, 

Чонда сын сынынаң чӧредiр. 

* * * 

Чайаан пирген чуртас аарлығ кiзее, 

Кӱннiң талаан кӱлiнмезе дее. 

Пiр дее ниме тиктең полбинча: 

Ӧрiнiс, хомзыныс, кӧӧленiс тее. 

 

* * * 

Чарир-чарабас нимее малхатпа, 

Чуртым iзиин тазылада чаппа. 

Кӧңнiң айастап парза, килерзiң, 

Олох iзiкче кiрерзiң – уйатпа. 

 

* * * 

Ойнир кӧг хомыс хыллары, 

Хакастап «Ӱлгер» оол-хыстары 

Чараан таң ӧңiнең кӧглир. 

Ылғим, тыңнап «Ағын хустарын». 

 

* * * 

Ай-кӱннiг чирде истiг, 

Хустар сарнапчалар сiлiг. 

Иң аарлығ Чирде – чуртас, 

Прай тiрiг ниме ӱлӱстiг. 

 

* * * 

Чуртас-турам азых полған прайзына, 

Ам чӱрек iзиим пиктiг хайзына. 

Ачығ тiллiглер соотча турамны, 

Азам ах сағысха паза хынысха. 

* * * 

Чӱлтек кiзее туйух урунча, 

Ӧткiннiң чолы азых полча. 

Кӱстензе, киректер идiлче, 

Сiрензе, Худай даа полысча. 

 

* * * 

Паарсас полза, чуртас истiг, 

Кӧӧленiс полза, чуртас кӧглiг. 

Мӧңiс, хомзыныс – тузах кiзее, 

Кӱннiң чуртас ползын кӱннiг. 

 

* * * 

Чазы-чалбахха мал сыыспазын, 

Тағ-суғда аң-хус кӧп ползын. 

Тоғыс чайааннығ хакас чоным, 

Илег пiлбин, пай чуртазын. 

 

* * * 

Арғаас кiзi кӧйтiк поладыр, 

Ӧтiркеес прай ниме пiледiр. 

Чуртаста хаҷан даа андағ: 

Кӱлӱк идедiр, арғаас кӧредiр. 

 

* * * 

Ӱлгӱ пiстi хатығ хамҷылапча, 

«Албан, албан чыырға!» – хысхырча. 

Аар чӱкнең артылча хызылыс, 

Чонның iзебi пазох хахталча. 

* * * 

Пай кiзi улуғ кӧңнiлiг, 

Кем кӧп ахчалығ – ол кӱстiг. 

Пай чохха туған нимес, 

Ол чирҷе чӧрбес ӱлӱстiг. 

 

* * * 

Халаснаң мал азыраба, 

Талғанны чiбеечiк полба. 

Аарлығ асты улуғлаҷаң, 

Хатығ чылларны хығырба. 

 

* * * 

Айның сырайы абахай, 

Кӱннiң чӱрегi чалахай. 

Олар чох чуртас ӱзiлер, 

Чахсы, сiлiг – ӧӧнi полғай. 

 

* * * 

Пӱӱн чоғыл сӧстерiңде кӱн чылии, 

Паза чарыбассың мағаа ай чiли. 

Ам пiстiң кӧӧленiс кӱскӱ ӧңнiг, 

Чоохтасчабыс таныс кiзiлер чiли. 

 

* * * 

Палалар полза хыйғаҷах, сiлiг, 

Iҷе-пабаа хайдағ ӧрiнiстiг. 

Пала тiлi хаҷан даа тадылығ, 

Ползын хакас пала хакас тiллiг. 

* * * 

Чуртас килiспинчетсе, хомзынма, 

Прайзын пыролап, саба хылынма. 

Аймах чон аразында кiзi пол, 

Че пiл, прай ниме постаң, туңма. 

 

* * * 

Аңдарылып, турып, кiзi ӧсче, 

Постың алҷаастарынаң ӱгренче. 

Чуртас чазызы оймах-соңылығ, 

Чылхалығ кiзi чирнi дее ӧтче. 

 

* * * 

Хыр пазымнаң ай-кӱнге пазырчам, 

Ӧӧркi тоғыс чайааннаң чоохтасчам. 

Харағы сiлiг, иптiг чоныма 

Чобалыс пiлбес ӱлӱс сурынчам. 

 

* * * 

Иб-чуртыңда мӧңiс ээленмезiн, 

Хыйалның холы сағаа теңмезiн. 

Пiлчем, чуртас аймах-пасха ӧңнiг, 

Чайаан пайын сағаа харанмазын. 

 

* * * 

Чахсы кӧрдек минзер, арғызым, 

Сарғал партыр ба чуртас ағазым? 

Иң пӧзiк чидиим – iкi хызым, 

Чирде, чонда чилегелен пардым. 

* * * 

Ап-арығ Оот сууҷах полғам хаҷан-да, 

Табырах Тӧӧ суғ полғам чиит тузымда. 

Амды амыр ағыннығ Ағбан суғбын, 

Алып Ким суғ поларбын иир тузымда. 

 

* * * 

Хомзыныс хум чазыны мин ирткем, 

Ӧрiнiс кӧк чазыда ойын салғам. 

Пӱӱн пiр дее ниме наа нимес мағаа, 

Че чуртас-киндем халын, тоозылбас сағам. 

 

* * * 

Хонғаным, кӧлiлген аттар чiли, 

Чуртас чолынҷа парчабыс хости. 

Ам, сазыбыс хыролап парғанда, 

Тӧңiҷек тее пiлдiрче, тағ чiли. 

 

* * * 

Iҷе-пабам пар – ӧбекелерге алғыс! 

Тiл, кибiрлер пар – ӧбекелерге алғыс! 

Чыллар хадылында чааларны кӧрчем мин… 

Чоным, чир-суум пар – ӧбекелерге алғыс! 

 

* * * 

Суғ, чир, кии, от – минiң ит-ханымда, 

Ӧӧркi тилекей полған на кiзiде. 

Хуттар учухча аар-пеер ӱзiгi чох, 

Арғыс, тоғазарбыс Хыро чолында. 

* * * 

Хомыс ӱннiг чазыларым хакас тiллiг, 

Хайлап ахчатхан суғларым хакас тiллiг. 

Тағлар, суғлар ээлерiнең чоохтасчам мин, 

Пiлiңер, олар даа прайзы хакас тiллiг. 

 

* * * 

Хакасия, Тыва, Алтай – ӱс пиҷе, 

Олар тиксi тӱрк чоннарға сын iҷе. 

Казах, хакас, татар – харындастар, 

Чилегебiс пiр, чӧрчем ызых чирҷе… 

 

* * * 

Орай кӱскӱ. Чирiм сӧрӧннең тынча, 

Пазым чiли, тағ пастары ағарча. 

Ӧтiре кӧрiнче Тӧӧ арығлары, 

Чалғыс чаныма чарых мӧңiс толча. 

 

* * * 

Аттила хайынған Худай хамҷызы чiли, 

Аннаң илбек чааҷы Кӱл тегин турар хости. 

Соонаң чараан Чиңiсханның чарых чылтызы, 

Тӱрк чонға кидеркi, iскеркi полған пости. 

 

* * * 

Кӱстiгдең кӱстiг пар поладыр, 

Хыйғадаң артых хыйға тӧридiр, 

Чонның хара суу соол парбинча, 

Кiзiдең чахсы кiзӧк поладыр. 

* * * 

Чылығ сӧстер – чарых кӱн сузы мағаа. 

Ачығ сӧстер – хара пулуттығ хараа. 

Ӧрiнiс ээлензiн чуртазыбыста, 

Чалахай сӧске харанчабыс ноға? 

 

* * * 

Ирткен чылларда халған ӧрiнiс-хомзыныс, 

Хакас чӱреемде ӧрт-чалыннаң кӧйген хыныс. 

Ам, тӱгенҷi тойымда кӱлеттеп, ыр-кӧгнең 

Чолға сығам, туғаннарға читiрiп алғыс. 

 

* * * 

Чахсы кiзi – чарым Худай, нанҷы, 

Синiң чылығ сӧзiң – мағаа имҷi. 

Минiң сӧӧк-саама ӧстiглер парох, 

Кiзi кiзее полбазын чарғыҷы. 

 

* * * 

Сӱрiскен чiли, айнаң кӱн алысча, 

Пазыттығ аттар чiли, чылларым парча. 

Учуғыбысхан чиит тузым – сiлiг хузым, 

Кӧрчем, хайди аппағас хар тоолапча. 

 

* * * 

Чабалларға мин нанҷы полбаспын, 

Алығларға мин арғыс полбаспын. 

Хылыныс нандырығлығ чуртаста, 

Кiзi Худай нимес – пазырбаспын. 

* * * 

Чiт парды кӧглiг арығларымның сiлии, 

Ирт парды чалахай чайғы кӱннернiң чылии. 

Истiлбинче ағын хустар ӱнi. Кӧрчем, 

Ағастаң пӱрлер тоолапча, харах чазы чiли. 

 

* * * 

Хаҷан даа хозан чӱректiг полбаам, 

Худайға чiли, кiзее пазырбаам. 

Соған осхас кӧнi сӧзiм ӱчӱн, 

Най хыйғалар чолымны туйухтаан. 

 

* * * 

Хазыр чилнi чалаң сӱрiп, читпессiң, 

Тузахты пiлбинче тус – тут полбассың. 

Чуртастың кӧстее – ырыстығ полары, 

Полған на кӱннi аарла – хомзынмассың. 

 

* * * 

Чоным, синiң кӧгҷi хус оолғыңмын мин, 

Кӧглепчем сiрерге, тӧлег сурбин. 

Ӧӧрлебiссем дее, ӱнiм чiт парбас, 

Кӧг-палаларым чуртир, ӧлiм пiлбин. 

 

* * * 

Чуртазым пазох тузахтал парды, 

Киректерiм килiспинче, чаза парды. 

Аар-пеер ойлапчам – прай чирде туйух. 

Арса, мағаа хара урунҷах урунды? 

* * * 

Ипчiм, диванда одырааң хости, 

Ирткен чиит тузыбыстағы чiли. 

Хулааңа чылығ сӧстер сыбырим, 

Чӱреең чазылар, им iскен чiли. 

 

* * * 

Чилегезi чох ағас ӧскен хайда? 

Чилегезi чох кiзi чуртаан хайда? 

Кӱс пирче тӧреен чир. Чилегем минiң 

Тӧӧ чирiмде паза хакас чонымда. 

 

* * * 

Ӧӧркi чайаан мағаа полыспинча, 

Пулуттығ кӱннерiм айастабинча. 

Прайзы чахсы чуртирға сағынча, 

Че прайзын часка хуҷахтабинча. 

 

* * * 

Халас ӧспинче ағаста пилен, 

Тигiрдең ниме тӱспинче – посха iзен. 

Тоғынып ла ис-пайға чидерзiң, 

Кiзiдең кинек полба, кӱс парда, сiрен. 

* * * 

Тӧреен тiлiмде – iҷе холының чылии, 

Ирбен от чызы, илбек чазының сiлии. 

Тiлiмде – чонның худы, Ағбан, Ким суғлар 

Хайлааны. Пӱрӱс, Кӧгмен тайғалар пайии. 

 

* * * 

Чахсы ипчiнi ир тастабас, 

Чахсы ирдең ипчi ойлабас. 

Парбас кiзiнi сӱр полбассың, 

Саңай парчатханны тут полбас. 

 

* * * 

Тӧӧ чирiнде кӧглерiн торчых сарнапча, 

Асхыс чазызында торғай ырлапча. 

Чайаачы турада – тӱннiң палалары, 

Пӱӱн харға-саасхан даа кӧгҷее саналча. 

 

* * * 

Кiзi кiзiнi, хынмин, хыйыхтапча, 

Кiзi кiзiнi, китеп, аңнапча. 

Чуртас – кiзiлер харбасчатхан чазы. 

Ах чарыхта тоозылар ба пу чаа? 

* * * 

Пiрсi пiрсiне тӧӧй кӱннер учухча, 

Ағбан салғағы чiли, чылларым ахча. 

Нимее паза ӧрiнем пу чуртаста? 

Пӱӱн пархам кӱлiнiзiн чӱреем сағыпча. 

 

* * * 

Ах чахайах ипчiң синнең хости, 

Че харааңда пасха ипчiнiң сiлии. 

Артых сағыстығбыс пiс, иреннер. 

Аар-пеер ле кӧрчебiс, аарлабин постин. 

 

* * * 

Сала хыныс, сала мӧңiс – албинчам, 

Сала чобағ, сала ырыс – хынминчам. 

Ӱлӱстi толдыра айахнаң мағаа! 

Сала-сула чуртасты оңнабинчам. 

 

* * * 

Минiң чалғыс чаным изiл тее парды, 

Чуртас кӱннерiм тӱбiнде халды. 

Пай полғам ӧрiнiс, ырыс, хынысха, 

Амды чохпын, чiпче тыным халды. 

* * * 

Иттiг чарба ӱгрее хынчам, хакаспын мин, 

Ызых чирлерде пазырчам, уйатпин. 

Хай – чаныма, айран-талған – ит-ханыма, 

Ағбанҷа чӧрчем, постың ас-тамаан таппин. 

 

* * * 

Ӧбекелернiң сыырады – кӱргеннiг чазы. 

Чаалар. Кӧллерҷе тӧгiлген харах чазы. 

Харбасхан алыптар. Тағҷа ӱӱлген сӧӧктер… 

Парыс хан тӧлi ӱзiлбеен, ӧңненче чазы. 

 

* * * 

Позымны игiр-пӱгiр санабинчам, 

Кӱн кiрiзiнзер маңзырабинчам. 

Таңда даа кӧрем чуртас ойнастарын, 

Чылларға пастырарға хынминчам. 

 

* * * 

Синде пар полза, минде ползын, 

Минде пар полза, синде ползын. 

Удур-тӧдiр полызааң, туңмам, 

Сидiктi алтирға ниик ползын. 

* * * 

Хайди пiр дее мағаа айабинчазың, 

Палығлығ чӱрееме тус салчазың. 

Сыннаң даа, сӧӧгi чоғыл тiлiңнiң, 

Ачығ сӧстернең чаалирға хынчазың. 

 

* * * 

Кӧргем, хайди чабаллар чахсаа хубулча. 

Кӧргем, хайди алығ хыйғаларнаң устапча. 

Пӱӱн оғыр, чой, талант чохтар ат ӱстӱнде, 

Кӧрчем, хайди устағҷы худайға айланча. 

 

* * * 

Тоғысчы атпын мин синiң харааңда, 

А сiрер истiг одырчазар хаңаада. 

Пӧзiк сыннарны кӧп асхам, аар тiбин, 

Ам чуртаңар ӧрiнiс, часка хуҷаанда. 

 

* * * 

Тӧлiбic кибiр, тiлнi тастабазын, 

Постың сын чолынаң хыйа сыхпазын. 

Хакас чон iкi муң азыра частығ, 

Пу чирде аның кӱнi хонмас ползын. 

* * * 

Орыс тiзем, мини осхас, хакас сырай, 

Хакас кiзi тiзем, орыс тiллiг саңай. 

Аарла постин, пасха чонға сабыхпин, 

Андада полызар пiске Тенгри худай. 

 

* * * 

Читпес чирге чит турыңар, 

Албас чирдең ал турыңар. 

Пирчеткен Худай пир турзын, 

Хазых-амыр, пай чуртаңар. 

 

* * * 

Хомзыныс, мӧңiснең нанҷыласпа, 

Ачығ тiллiглерге кӧңнiң тӱзiрбе. 

Ааллап килербiн, ӱлӱкӱн идербiн, 

Чалахай чӱрееңнiң iзиин чаппа. 

 

* * * 

Кӧйген одың успас ползын, 

Аххан сууң табырах ползын. 

Чобағ-сыытты пiлбин чурта, 

Иб-хонииң хозыл ла турзын. 



 

* * * 

Кӧрiс ползын ырах, 

Чазың ползын узах. 

Ис-пай тоозылбазын, 

А сағыс ползын ах. 

 

* * * 

Ай алтын алты айландыра, 

Кӱн алтын читi айландыра 

Чӧрдiм. Хыйғалар чирiн таппадым. 

Арса, ӧӧркi чуртас хандыра? 
 

 

 
 

 

 



 

 

 

 

 

Iкiлiктер 

* * * 

Чыллар ағынында iди дее пол парадыр, 

Апсах хатап олған тузынзар айланадыр. 

 

* * * 

Полған на чистектiң позының тадии, 

Полған на кiзiнiң позының хылии. 

 

* * * 

Чӱрееме ачығ сӧс теңзе, сағызым часхарча: 

Хомзынма, тус, ачығ даа полза, татхын хосча. 

 

* * * 

Ӧлiм – мӧге уйғу, тоозылбас хараа полза, 

Чуртас – ол хысхыдағы хысхаҷах кӱн, хынза. 

 

* * * 

Кӱн, пала чiли тӧрiп, кӧрчетсе ах чарыхсар, 

Ай парча, пӱгiр иней пол парып, харасхызар. 

 

* * * 

Кӱн чахайағы чiли кӧйче хыныс, 

Че ол сарғалча, хаҷан талас-хырыс. 

* * * 

Пабам сӧзi чылытча часхы кӱн чiли, 

Iҷем сӧзiнде чалахай чайғы чылии. 

 

* * * 

Чуғынҷах чiли, чоох-чаах тарапча, 

Кискекке чiли, пазым ағырча. 

 

* * * 

Чамдых айға тӧӧй полған чалғыс чуртазым, 

Че пӱӱн толдыра айға тӧӧйбiс, хонғаным. 

 

* * * 

Мин синi паза чахайахнаң тиңнебеспiн, 

Мин оларны харлығ хысхыда кӧр таппаспын. 

 

* * * 

Полған на кiзi чарых чылтыс, 

Хаҷан чӱреенде кӧйче хыныс. 

 

* * * 

Чухтығ полза, чалғыс турун даа чалбырапча, 

Чылхазы читсе, чалғыс таа кiзi чуртапча. 

 

* * * 

Чахайахтанза, чистек полар, 

Хоных хонғанның тӧлi полар. 

* * * 

Ырах чоллығ кiзiнi тутпа, 

Чағын чуртапчатханны сӱрбе. 

 

* * * 

Улуғларға, кинектерге орын пир, 

Алығларға, изiрiктерге чол пир. 

 

* * * 

Идiл парар нимее сағыссыраба, 

А идiлбес нименi сағын чӧрбе. 

 

* * * 

Кiчiг сууҷах тың солбыридыр, 

Улуғ суғлар амыр ағадыр. 

 

* * * 

Чабалны чағын итпе, 

Чахсыны хыйа итпе. 

 

* * * 

Чабал хыйа чӧрзiн, 

Чахсы чағын чӧрзiн. 

 

* * * 

Турчатхан ат сӱрнӱкпинче. 

 

* * * 

Амзабин хыйалның ачиин, 

Пiлбессiң ырыстың тадиин. 

* * * 

Сағыс-кӧрiстернi ӱзӱрчелер илбектер, 

Кiзiнi ӱзӱрчелер сағысха кинектер. 

* * * 

Хайда сӱрнӱккенiң кирек нимес пiске, 

Хайди азахха турғаның – туза кiзее. 

* * * 

Кӱстенгенiң тикке парбас, 

Чидiг позы чиде салбас. 

* * * 

Чахсы чабалнаң даа айланча, 

Чабал чахсынаң айланминча. 

* * * 

Таныбас кiзi сағаа хомай итпес, 

Чидiг, ӧрiнiстерiңнi ол пiлбес. 

* * * 

Ӧскен ағас игiрi чох полбинча, 

Алҷаастар итпин, кiзi чуртабинча. 

 

* * * 

Пiрде айас, пiрде пулуттығ кӱн чiли, 

Чуртаста чахсы, хомай хаҷан даа хости. 

 

* * * 

Чидiглерiң пар полза, махтанма, 

Айас ла кӱннер полар сағынма. 

* * * 

Чуртас – узуны синел парған чол. 

Туңма, прай синнең, хайдағ полар ол. 

 

* * * 

Киртiнic чоннаң устаҷаң чӱген полза, 

Ӱлгӱ – ол поза пағ, хамҷы ағаа хоза. 

 

* * * 

Ӧлiм – ӧӧркiзер iзiк азылғаны 

Паза ах чарыхтың ӱзӱрiлгенi. 

 

* * * 

Кiзi чирi харахха сiлiг, 

Постың чирi чӱрекке истiг. 

 

* * * 

Тарынзаң, сӧзiңде хысхы сооғы, 

Ӧрiнзең, тiлiңде часхы хоозы. 

 

* * * 

Парыбысхан часхы тузым, айланмас, 

Пiлчем, килер хысхы тузым, астыхпас. 

 

* * * 

Ағын суғ инче, ахлача, 

Тус килбинче, тус парлача. 



 

 

 

 

Тiлбестеглер 

Федор Зайцев 

 

Минiң Хакасиям 

Минiң Хакасиямда 

Сӧрӧн чил ойнапча. 

Тағлар тӧзi иирде 

Хызыл сырнаң сырлалча. 

 

Пулуттар ахчалар, 

Чилiннерiнең ойнап. 

Тағ азыра учухчалар, 

Хайда-да чазынып. 

 

Харлығ тасхылларның 

Оолғы – алып Ағбан – 

Хай-кӧглерiн сыйлапча, 

Ойнапча чатхан. 

 

Хыри-пазы чох чазыда 

Тоғыс хайнапча. 

Ас-пуғдайлар салғаанҷа 

Тахпах кӧӧ чайылча. 

 

Тоғысчы хакас ипчi 

Чалахай кӧңнiнең 

Сарнапча кӧк чазыда 

Торғайах ӱннең. 

Кӱн, чолын иртiп, 

Тағ пастарына тӱсче. 

Тӱгенҷi сустары 

Чирнiң кӧксiн иркелетче. 

 

Узу, сiлiг чирiм, 

Тӱннiң амыр хуҷаанда. 

Усхунып, ӧңненерзiң 

Чарых кӱн хараанда. 

ХАРЫНДАС ШОР ЧОННЫҢ ПОЭТТЕРI 

 
Геннадий Косточаков 

 

* * * 

Синнең хости турғанымда – 

Кӧк часхым хатап айланча! 

Ӧл дее полза орамнарда, 

Харағымда ӧл полбинча. 

 

Соох кӱскӱ дее турчатханда, 

Чӧрчем кӧңнiмде часхылығ. 

Сарығ пӱрлер ағастарда, 

Ачығ нимелер – татхыннығ. 

 

* * * 

Ана суғ сорлапча, 

Пӱрлер сыбдырасча. 

Минiң чӱреем, тiзең, 

Ӱн пирбин, чазынча. 

 

Хузух нимiс кирче, 

Наңмыр, чаап, чуунылча. 

Чӱреем хаҷанох 

Ӧл парған чiли полча. 

 

Сағызым, чыл санап, 

Чӱреемнi кирiтче. 

Кӧй парған iстiме 

Сып-сымзырых килче. 

Мин пiди ле пiлчем: 

Наа кiзi тоғазар. 

Ам на тоғаспазам, 

Таңда таңым атар. 

 

* * * 

Синiң харааң – харағат, 

Сазың суснаң чайылча. 

Хайдағ даа ниме айтчат – 

Ӱнiңе чӱреем хайылча. 

 

Синiң кӧрiп чахсыңны, 

Кӧгҷi чӱреем тартылча. 

Пiрге дее мин полбазам, 

Хости парың чылытча. 

 

Мин андағ кӱстiг, кирсее 

Полбаам пiр дее алнында. 

– Ырызыбысха килеең! – 

Айтчам, пiрге полғанда. 

 

Хызар парып, айтчазың: 

– Минiң чӱреем пос нимес, 

Сӧстер тик хоратчазың, 

Ол пiске ырыс пирбес. 

 

Сохтырған кiзiзiм ме, 

Харах чазым – хан талай. 

Ӱрӱк парып, кӧрiп ле, 

Аар айланыбыстың, иркемей. 

* * * 

Мин синi паза кӧрбеспiн, 

Чылығ холыңа теңмеспiн. 

Пiрге синнең пол чӧрбеспiн, 

Сiлiг ӱнiңнi испеспiн. 

 

Таңда таң чариинда чалғыс, 

Чахсымай, хайди поларбын?! 

Чӱреемде аар ағырсыныс, 

Ам хайди сыдап аларбын?! 

 

Хайди сыдап чатчадарбын, 

Iзенiзiм хорап парды. 

Ам хайди кiзi поларбын, 

Худым, кӱзiм тоозыл парды. 

 

Тӱн кӧргенiм ирте халды, 

Iзенiс сӧс алып алып. 

Арығ иртенде сых пардым, 

Кӧӧн ағастарның ис алып. 

 

Кӱн сустары, ӧтiг салып, 

Кӱс чох чӱреемнi чылытчалар. 

Аар сағысты хыйа сӱрiп, 

Таннар амыр ағылчалар. 

Николай Бельчигешев 

 

* * * 

Харасхыда 

Хапчығай пас чӧрчем. 

Сан сананарға 

Кӱзiм читпинче. 

 

Сағызымда 

Тырғахтар ал чӧрчем. 

Хайа-хайа 

Худым сӧӧртепче. 

 

* * * 

Iскi чуртасча 

Улуғ изiрiк парчам. 

Пос позыма 

Ниме-ниме нахланчам. 

 

Ол ла тинде 

Пiр дее ниме пiлбинчем. 

Хаалағларымның 

Изiрiгiн кӧрбинчем. 

Чирiм ылғапчатханын, 

Аахтап, испинчем. 

Алығ ла 

Пу часха усхунминча. 

 

Мин усхунчам, 

Кемнi оңнапчам! 

Чуттаң 

Чуттаң 

Минiң халығым полған. 

Чуттаң 

Минiң аҷаларым полған. 

Чуттаң 

Пiстiң хаттар полған. 

Кем айтар, 

Ол ниме кем полған? 

 

Ноға 

Ноға мин 

Талай кис чӧрдiм? 

Ноға мин 

Пу чирнi кiрӧстедiм. 

Тыным, 

Сағызыма хайнап пардым. 

Пу чарыхты, 

Кӧрiп албин, ноо алдым? 

 

Чидер 

Чидер! 

Мин тигiрге айтчам. 

Чидер! 

Мин тағларзар айланчам. 

Чидер! 

Мин Худайдаң сурынчам. 

Пiске хаҷан 

Чахсы чыллар килер? 

Валентина Тотышева 

 

Изен 

Кем иң пастап теен: «Изен!» 

Пу сӧс чозахта ӧзен. 

Чӧрче ол пiске пилен, 

Улуғ чозахтығ изен. 

 

Кӱндӱс, иир, хызыл иртен 

Изеннесчем кӱннiң мин: 

«Изен, хайран чахсы, изен! 

Изен, чалахай иртен!» 

 

Ах хазың 

Пу чирде хазың ағас 

Хыс осхас най аппағас. 

Наны – ах кӱрең хахпас, 

Сазы – кӧк кӧпен осхас, 

Сӱрмезi – хойығ сыбырғас, 

Монҷых кискен хазыңас – 

Шор чирде хумартхы ағас. 

Хустарға – уйа, халас, 

Часхыда – им, сыбырғас, 

Чайғыда – сӧрӧн ағас. 

Парчатса, турча иптiг, 

Пiске ол аарлығ, сiлiг. 

Аарлығ ас 

Парчан чирде аарлығ ас – 

Хаҷаннаң суғнаң халас. 

Суғ чох чир ӱстӱ хурупча, 

Тiрiг нимелер сухсапча. 

Халас паза суғ – кiзi тох, 

Хулахха истiлче маңадох! 

 

Наа хар 

Пазох наа хар тоолапча, 

Чӱгӱрче, ойнапча, чатча. 

Тӧреен чир амды аппағас, 

Аппағас хар нымзағас. 

 

Суғ-тағлар чалтырапча, 

Пус харах айдырча. 

Кӧрзе, чарых сӱлейке 

Алай айғы – кӧрiндес. 

 

Хысхы ээленiп чӧрче, 

Соох позыдарға итче. 

Тӧреен чир амды аппағас, 

Аппағас хар нымзағас. 

Сым 

Пастырчам, кӧрчем – сын ма? 

Одырча сым сым на. 

Минi кӧрiп, сығырча, 

Позынзар хығырча. 

 

Сығырча, ойнапча, 

Ӱнi ырах тарапча. 

Учухча, сығырча, 

Кiзiнi алаахтырча. 

 

Хысхы-хан 

Хысхы пораан сығырча, 

Аппағас харны сыбырча. 

Сегiрiп, сыйбап, ойнапча, 

Соох апсах хайлапча. 

 

Хысхы-хан чоо ӧрiнче, 

Чирнiң ӱстӱнде ээленче. 

Парчан ниме аппағас, 

Чылығ ах тон кискен осхас. 

 

Хысхы-хан матап тынча, 

Соохтарны улам тыыдынча. 

Чӱгӱр чӧрiп, ӱбӱрче, 

Аппағас харны кӧдiрче. 

Аппағас аалҷы 

Изенӧк, хысхы – 

Аппағас аалҷы! 

Килдi ааллап хысхы, 

Тӧрт айға сарынҷы. 

 

Ӱбӱрiп, кил, сығырча, 

Сӧӧктi тоңдырча. 

Чилбеп, кил, сыбырча, 

Чирнi ағартча. 

 

Тӧреен чирiм 

Чиит чӱреем минiң халған 

Тӧреен-ӧскен Прас чирiмде. 

Чобағ чох тузым халған 

Прас суғның кӧглерiнде. 

 

Кӧк торғылығ хазыңас 

Ипчi чiли хол саап турча. 

Чӱрееме аарлығ ағас 

Чыл сай чирiмзер хығырча. 

 

Прас чирi – тӧреен чирiм, 

Синзер ааллап таа чӧр килим. 

Сағынчам сағаа, чирiм, 

Хусхаҷах полып учуғим. 

Чолыҷах 

Тайға чирде чолыҷах 

Пастыр чӧрерге нымзах, 

Толғалып, кил, ойлапча, 

Чил-таннаң чарысча. 

 

Минi чолыҷах апарча, 

Прас суғнаң хости парча. 

Андар-мындар айланча, 

Кӧнi-кӧнi ойлапча. 

 

Чолыҷах, чолыҷағас – 

Тайға чирде нымзағас. 

Алнымда ла чӱгӱрче, 

Ибзер минi читiрче. 

 

Шор чирiм 

Шор чирде тӧреем-ӧскем, 

Аннаңар тайға – ибiм. 

Кӧк торғылығ ағастар – 

Олар мағаа харындастар. 

Сағын парчам чулат-суға, 

Шор чирi аарлығ мағаа. 

Кӧйче кӱн чахайахтар – 

Чарых кӱн сузы осхастар. 

Парчан нимее кӧӧленчем, 

Тайғаларымнаң тынчам. 

Пабам-iҷемнiң чирi, 

Хайран минiң Шор чирiм. 



 

Чарых кӱн 

Чалахай кӱн пiссер кӧрче, 

Тигiрҷе чолын айнытча. 

Чир ӱстӱн тиксi ибiрче, 

Чылығ сустарын сыйлапча. 

Чоным хазых ла чуртазын 

Часхы, хысхы кӱннiң сузында. 

Олғаннар, ойнап, ӧрiнзiн 

Шор чирнiң паарсах хойнында. 

 

* * * 

Хусхаҷах полып кӧглирбiн, 

Сабландырып Шор чирiн. 

Чулат полып солбырирбын 

Сағаа, ирке тӧреен чирiм! 

